
Útdráttur 

Vísindamiðlun er eins fjölbreytt og sjálf vísindin. Í grunninn felst tilgangur vísindamiðlunar í 

að nota viðeigandi færni, miðla, athafnir og samræður til að framkalla eitt eða fleiri af 

eftirtöldum persónubundnum viðbrögðum einstaklinga við vísindunum: Vitund, ánægju, 

áhuga, viðhorfi og skilningi. Vísindamiðlun getur verið formleg miðlun á borð við fyrirlestra 

og verklega tíma á öllum skólastigum, fræðilega ráðstefnu, kynningar, málstofur og fleiri 

athafnir. Hún getur einnig verið óformlegri og félagslegri á borð vísindasetur og söfn, 

umfjöllun í sjónvarpi, útvarpi, á prenti og á Internetinu, sýningar og hátíðir. Þá má einnig flokka 

vísindamiðlun eftir innri eða ytri vísindamiðlun, þar sem innri vísindamiðlun á við um miðlun 

innan vísindasamfélagsins á meðan ytri vísindamiðlun er miðlun út í samfélagið til almennings. 

Þegar Covid-19 heimsfaraldurinn skall á heimsbyggðinni urðu margir viðburðir 

vísindamiðlunar fyrir áhrifum, sérstaklega í ljósi samkomubanna og fjöldatakmarkana. 

Mörgum viðburðum vísindamiðlunar var frestað eða aflýst á meðan öðrum viðburðum var 

reynt að finna annað miðlunarform en það að vera í raunheimum. Fjölmargir leituðu úrræða í 

tækninni og fluttu viðburði yfir á netið með því að bjóða upp á samræður með fjarfundabúnaði, 

fróðleik í beinu streymi eða á upptökum og fleiri miðlunarleiðum. Að tileinka sér nýja tækni 

og öðruvísi nálgun á miðlun vísindanna reyndist sumum áskorun auk þess sem þættir á borð 

við mannafl, kostnað, tímaramma og forgangsröðun annara verkefna höfðu áhrif á nýtingu 

tækifæra til að færa viðburðina yfir á netið. Þá bendir greining á kostum og göllum, þess að 

færa viðburð vísindamiðlunar alfarið yfir á netið, til þess að upplifun og virkni þátttakenda geti 

verið ólík á milli miðlunarforma og geti haft áhrif á vitund, ánægju, áhuga, viðhorf og skilning 

þeirra á vísindum. 

Abstract 

Science communication is as diverse as science itself. The basic objective of science 

communication is the use of appropriate skills, mediums, activities, and dialogue to induce one 

or more of the following individuals' personal responses to science: awareness, enjoyment, 

interest, opinion, and understanding. Science communication can be formal, such as lectures 

and practicals at all school levels, academic conferences, presentations, seminars, and other 

activities. It can also be more informal and social like, science centres and museums, tv and 

radio coverage, printed and online material, exhibitions, and festivals. It can also be categorized 

as internal or external, where internal science communication applies to mediation within the 

scientific community while external science communication applies to activities and dialogue 

with and for the public. 

When the Covid-19 pandemic hit the globe, many science communication events were 

affected, especially because of restrictions on assemblies and gatherings. Many science 

communication events were postponed or cancelled while other events were located to a 

different form of medium. Organizers of many events relied on the technology and moved their 

events online, offering dialogue using distance meeting platforms, live stream broadcasts, on-

demand materials, and other mediums. Adopting to new technology and a different approach 

to the communication of science proved to be a challenge for some as well as factors, such as 

manpower, costs, timeframe, and the prioritisation for other projects, influenced the 

opportunity to move the event online. Furthermore, analysis of the advantages and 

disadvantages, of moving the science communication event online, suggests that the experience 

and activity of participants may differ between medium formats and that can affect their 

awareness, enjoyment, interest, opinions, and understanding of science. 

Formáli 

Ég hóf nám í hagnýtri menningarmiðlun samhliða starfi mínu sem kynningarstjóri Verkfræði- 

og náttúruvísindasviðs Háskóla Íslands haustið 2019 og vildi með þeirri ákvörðun minni nýta 

námið til að byggja upp starfshæfni mína í fjölbreyttri miðlun sem ég fæst við í mínu starfi. Á 

þeim tímapunkti grunaði mig ekki, ekki frekar en aðra, að námið, vinnan, einkalífið og 

samfélagið allt ætti eftir að litast af heimsfaraldri næstu misserin með tilheyrandi áskorunum, 

áföllum og sigrum.  

Sú staðreynd að tölvu- og upplýsingatækni nútímans hefur gengt gríðarlega mikilvægu 

hlutverki í að fleyta samfélagi mannfólksins áfram á tímum heimsfaraldurs, auk þeirrar 

vísindalegu nálgunar í baráttunni við Covid-19 sem flestar þjóðir hafa ákveðið að nota, 

undirstrikar mikilvægi þess að við sem störfum á sviði vísindamiðlunar leitum allra leiða til að 

miðla þekkingu og rannsóknum til sem flestra í samfélaginu á sem fjölbreyttastan hátt. 

Sérstaklega þar sem skaðleg upplýsingaóreiða og falsfréttir eiga greiða leið inn líf fólks og 

grefur undan trú fólks á vísindum. Þess vegna verðum við að vera tilbúin til þess að tileinka 

okkur ný vinnubrögð, nýja tækni, ný miðlunarform og nálganir á samskiptin innan 

vísindasamfélagsins sem og samskipti þess við samfélagið.  

Sérstakar þakkir fá leiðbeinendur mínir, Sumarliði Ísleifsson og Hannes Ottósson fyrir styrka 

og uppbyggilega gagnrýni á verkefnið. Þétt við bak mitt í náminu hefur staðið eiginkona mín, 

Þórunn Aðalheiður Randýjardóttir Hjelm og fær hún, ásamt dætrum okkar tveim Ísold Ronju 

og Charlottu Mögnu hjartans þakkir fyrir ómældan stuðning og þolinmæði. Þá þakka ég öllu 

mínu samstarfsfólki hjá Háskóla Íslands fyrir veittan stuðning og aðstoð. Fremst þar í flokki 

eru Rafn Rafnsson, kvikmyndagerðarmaður HÍ, Guðrún Jónsdóttir Bachmann, kynningarstjóri 

vísindamiðlunar og samfélagsverkefna HÍ, Jón Örn Guðbjartsson, sviðsstjóri Markaðs- og 

samskiptasviðs HÍ, Hlín Eyglóardóttir, verkefnisstjóri og Jóhanna Ella Jónsdóttir, fyrrum 

mannauðsstjóri, báðar á Verkfræði- og náttúruvísindasviði HÍ. Einnig þakka ég Arnheiði 

Guðmundsdóttur, framkvæmdastjóra Ský og UTmessunnar fyrir aðstoðina. Síðast en ekki síst 

fá Freyr Bjarnason og Ólöf Rún Erlendsdóttir innilegar þakkir fyrir að taka þátt í miðlunarhluta 

verkefnisins, sem og starfsfólk og nemendur Háskóla Íslands fyrir að taka á móti og hjálpa 

okkur að búa til vísindmiðlun, fyrir fólk á öllum aldri, í stafrænni háskerpu. 

1. Inngangur 

Lokaverkefni þetta fjallar um viðbrögð við Covid-19 vegna þeirra áhrifa sem faraldurinn hafði 

á starf vísindamiðlunar. Litið er á þær áskoranir sem vísindamiðlarar stóðu frammi fyrir og þær 

úrlausnir sem beitt var til að miðla vísindum til almennings á tímum samkomubanna og 

fjarlægðatakmarkanna. Þá eru áhrif Covid-19 á vísindamiðlun Háskóla Íslands skoðuð 

sérstaklega ásamt þeir úrræðum sem gripið var til í miðlunarstarfi skólans. Miðlunarhluti þessa 

lokaverkefnis er eitt af þeim úrræðum sem beitt var með því að yfirfæra þátttöku Háskóla 

Íslands í UTmessunni frá ráðstefnusalnum Silfurbergi í Hörpu yfir á stafræna útsendingu á 

streymissíðu og facebooksíðu Háskóla Íslands. Sú vísindamiðlun sem miðlunarhluti 

verkefnisins byggir á og aðallega er fjallað um í þessari greinargerð fellur undir 

skilgreininarnar um „óformlega vísindamiðlun“ og „ytri vísindamiðlun“ en fjallað er nánar um 

þær skilgreininar í næsta kafla. Í þessari greinargerð er því leitast við að svara eftirfarandi 

spurningu: Hver voru áhrif Covid-19 á vísindamiðlun, hverjar voru áskoranirnar, hver voru 

úrræðin og hverjir eru kostir þess og gallar að flytja viðburð vísindamiðlunar alfarið úr 

raunheimum yfir á Internetið? 

Það má með nokkurri vissu segja að ekkert okkar í heiminum hafi órað fyrir því, undir lok árs 

2019, að daglegu lífi allra jarðarbúa ætti á einn eða annan hátt eftir að breytast verulega á næstu 

mánuðum. Allt vegna veiru sem gerði engan greinarmun á stétt, stöðu, kynþætti, þjóðerni, 

menningu eða öðrum einkennum sem mannkynið hefur tilhneigingu til þess að skilgreina sig 

eftir. Á þeim tíma sem liðin er frá því að kórónuveiran Covid-19 fór að herja á mannkynið hafa 

orðið  miklar breytingar á því hvernig daglegu lífi alls mannkyns er háttað. Víðtækar samkomu- 

og fjöldatakmarkanir, boð og bönn við annars hefðbundnum venjum samfélagsins eru dæmi 

um þær ráðstafanir sem flestar þjóðir heimsins gripu til í baráttu sinni við útbreiðslu veirunnar. 

Þetta er þó einnig tímabil sem hefur einkennst af aukinni notkun á tölvum, forritum og búnaði 

til samskipta meðal fólks. Upplýsinga- og tölvutæknin hefur sjaldan verið mannfólkinu jafn 

mikilvæg í þörf sinni til að eiga í samskiptum, stunda nám og vinnu, afla sér þekkingar, njóta 

afþreyingar og skemmtunar eða bara spjalla við vini og ættingja. 

Lokaverkefninu er skipt í tvo hluta. Annars vegar miðlunarverkefni sem í þessu verkefni var 

viðtals- og fræðsluviðburður sem var tekinn upp og sendur var út á netinu þann 6. febrúar 2021 

í tengslum við UTmessuna. Viðburðurinn fékk nafnið „Stafræn heimsókn í HÍ á UTmessu“.  

Hins vegar er það svo þessi greinargerð. Henni er skipt upp í þrjá meginkafla ásamt þessum 

inngangi og kafla um niðurstöður. Í 2. kafla er fjallað um miðlun vísinda og þekkingu til 

samfélagsins, hvernig hún birtist okkur í sögulegu samhengi, hvernig nútíma vísindamiðlun er 

skilgreind og hvernig Háskóli Íslands beitir vísindamiðlun í starfsemi sinni til að miðla 

þekkingu og fróðleik til samfélagsins.  

Í 3. kafla er fjallað um áhrif Covid-19 á vísindamiðlun og skoðaðar þær áskoranir og þau úrræði 

sem vísindamiðlarar víðs vegar um heiminn tókust á við svo að hjól vísindamiðlunar héldust á 

snúningi. Þá er eru áhrif Covid-19 á vísindamiðlun á vegum Háskóla Íslands sérstaklega 

skoðuð, hverjar voru áskoranirnar og hvaða úrlausnum var beitt.  

Í 4. kafla er miðlunarhluti þessa lokaverkefnis kynntur og honum gerð skil en miðlunarhluti 

lokaverkefnisins tók alfarið mið af þeim aðstæðum sem uppi voru í íslensku samfélagi vegna 

Covid-19 og framsetning þess miðaðst við að draga úr þeim áhrifum. Í miðlunarhlutanum var 

þátttaka Háskóla Íslands í UTmessunni sérstaklega tekin fyrir og leitað leiða til að miðla 

þekkingu og fróðleik til almennings með aðstoð tölvutækninnar en UTmessan hefði í 

hefðbundnu árferði farið fram á mannmörgu sýningarsvæði í Hörpu. Metnir eru kostir og gallar 

þess að flytja slíka miðlun alfarið yfir á stafrænt form og samanburður gerður á mögulegri 

upplifun þátttakenda á þessum tveimur miðlunarformum. Í 5. kafla er umfjöllun 

greinargerðarinnar að lokum dregin saman, greint frá niðurstöðum og rannsóknarspurningunni 

formlega svarað. 

Greinargerðinni er ætlað að gefa lesanda greinargóða mynd af vísindamiðlun, hvernig hún 

hefur verið ástunduð og í hverju hún felst, hvernig hún birtist í starfi Háskóla Íslands og hvernig 

brugðist var við í kjölfar samkomutakmarkana sem lagðar voru á íslenskt samfélag vegna 

Covid-19. 

2. Vísindamiðlun 

Þessum kafla er skipt í fjóra undirkafla sem allir fjalla um vísindamiðlun á mismunandi hátt. 

Fyrst er fjallað um miðlun vísinda og þekkingar í sögulegu samhengi og stuðst þar við 

umfjöllun James Hannam um vísindamiðlun fyrri alda auk annara heimilda. Þar á eftir er fjallað 

um vísindamiðlun í nútíma , hvernig hún er skilgreind samkvæmt fræðunum og hvernig hún 

fer fram á mismunandi vettvangi. Þar á eftir er fjallað um vísindamiðlun í starfsemi Háskóla 

Íslands og hvernig hún meðal annars birtist í viðburðum og fræðsluefni háskólans. Að lokum 

er fjallað sérstaklega um þátttöku Háskóla Íslands í UTmessunni þar sem miðlun vísinda og 

fróðleiks til almennings spilar stærsta hlutverkið en miðlunarhluti þessa lokaverkefnis tengist 

einmitt þátttöku Háskóla Íslands á UTmessunni. 

Þessum kafla er ætlað að gefa lesanda greinargóða mynd af vísindamiðlun, sögu hennar, 

birtingarmynd og hlutverki, hvort sem um ræðir í Háskóla Íslands sem og á öðrum vettvangi í 

samfélaginu. 

2.1 Miðlun vísinda í sögulegu samhengi 

Þekking, hvernig hún er skilgreind og hvernig hún færist á milli manna, hefur í gegnum aldirnar 

tekið á sig ólíkar myndir og þróast í takt við framfarir í samfélagi mannanna. Þegar kemur að 

miðlun á þekkingu má hverfa aftur til Grikklands til forna og til heimspekingsins Platóns sem 

meðal annars setti á fót Akademíuna til að miðla hugmyndum sínum um heiminn, samfélag 

mannanna og tilgang þeirra. Þó tilgangur Platóns með stofnun Akademíunnar hafi ef til vill 

frekar verið að laða að nemendur til að afla sér tekna og hafa áhrif á pólitíska umræðu þá setti 

hann rit sín og mál fram á aðgengilegan hátt svo hann myndi ná til sem flestra í samfélaginu 

(Hannam, 2011, bls. 31). 

Hanam bendir einnig á að það hafi þó alls ekki verið algilt að þeir sem sem höfðu þekkinguna 

sæju ástæðu til að miðla henni til almennings, samfélaginu til góða. Á tímum Ptolemaja 

ættarveldisins í Egyptalandi 305-30 f. Kr. hafi grískir heimspekingar og stærðfræðingar verið 

hvattir til að flytjast til Alexandríu og þeim boðin aðstaða og laun til að sinna athugunum sínum 

og rannsóknum. Þar þurfti ekki að reiða sig á vilja almennings til að kaupa sig inn á fyrirlestra 

til að sjá sér farborða. Svo framarlega sem fræðmennirnir náðu að heilla yfirvald sitt á hverjum 

tíma var þeim fjárhagslega borgið (Hannam, 2011, bls. 32).  

Grísk heimspeki naut mikillar hylli á tímum Rómarveldis en aðgengi almennings að 

fræðimönnum var þó takmarkað. Rómverjar sem lásu grísku hófu að þýða og gefa út almenn 

rit og alfræðiorðabækur í smærri einingum byggða á hinum grísku ritum og gera þau 

aðgengileg og viðráðanleg til kaupa fyrir almenning. Við fall Vestrómverska keisaradæmisins 

undir lok 5.aldar urðu vísindin enn á ný óaðgengilegri fyrir almenning. Við tók tímabil þar sem 

fræðiritin, sem samanstóðu af hinum svonefndu sjö frjálsu listum, voru geymd, rannsökuð og 

kennd í klaustrum (Hannam, 2011, bls. 32-33). Til hinna sjö frjálsu lista teljast málfræði, 

rökfræði, mælskulist, reikningur, tónlist, rúmfræði og stjörnufræði (Sverrir Jakobsson, 2006). 

Fræðin voru álitin mikilvæg til að auka skilning manna á Biblíunni og segir Hannam að 

vísindin hafi í raun verið handbendi guðfræðinnar á þessu tímabili (Hannam, 2011, bls. 33).  

Eftirspurn eftir fræðiritunum jókst mikið í Evrópu á 11. og 12.öld og fljótlega upp úr því hófu 

fyrstu háskólarnir að starfa (Sverrir Jakobsson, 2006). Textar á þjóðtungu þeirra sem iðkuðu 

fræðin tóku að birtast og urðu algengari eftir sem aldirnar liðu (Hannam, 2011, bls. 34) 

Á endurreisnartímabilinu í Evrópu urðu miklar framfarir á sviði vísindanna og með 

tækniframförum á sviði prentunar urðu vísindin mun aðgengilegri fyrir almenning. Upphaf 

vísindabyltingarinnar um miðja 16. öld markast meðal annars af þessum framförum og eru 

útgáfur á athugunum og rannsóknum Nikulásar Kópernikusar, Johannes Kepler, Galileo Galilei 

og Isaac Newton, ásamt fleirum vísindamönnum, oft nefnd sem ákveðin þáttaskil fyrir bæði 

þróun vísindalegra aðferða sem og miðlun þeirra til almennings (Valdez, J., 2014, bls. 367). 

Hannam nefnir að í raun hafi Galileo Galilei séð tækifæri til að koma þekkingu sinni um gang 

himintunglanna á framfæri við almenning og gefið út upplýsingarit um rannsóknir sínar á máli 

samlanda sinna. Þannig hafi hann tryggt að rannsóknir hans og athuganir, sem voru á skjön við 

opinberar útskýringar Kaþólsku kirkjunnar á gangi himintunglanna, fengju víðari hljómgrunn 

í samfélaginu. (Hannam, 2011, bls. 35-36). 

Árið 1660 stofnaði hópur enskra fræðimanna Konunglega breska vísindafélagið (e. Royal 

Society) en tilgangur félagsins var hugsaður sem vettvangur fyrir vísindalegar rannsóknir, 

rökræður og tilraunir. Fimm árum seinna hóf félagið útgáfu á vísindaritinu, Philosophical 

Transactions of the Royal Society, þar sem birtar voru ritrýndar vísindagreinar. Útgáfa ritsins 

hefur verið óslitin frá upphafi (The Royal Society, e.d.). Stofnendur hins Konunglega breska 

vísindafélags vildu að tilraunir og rannsóknir þeirra væru sýnilegar öðrum á þann hátt að sá 

sem varð vitni að þeim gæti staðfest það sem fram fór. Tilraunir félagsmanna voru því meðal 

annars gerðar á sýningum opnum almenningi (Hannam, 2011, bls. 36). Þessi nálgun 

vísindafélagsins byggir meðal annars á skilgreiningu heimspekingsins Francis Bacon um 

aðferðafræði í vísindum, raunhyggju sem byggist á því viðhorfi að vísindin skuli byggjast á 

tilraunum og athugum á hinum skynjanlega veruleika. Nálgun Francis Bacon á vísindalegri 



 10 

þekkingu og áhersla hans á hagnýtingu vísindanna átti eftir að verða og er enn í dag ráðandi í 

vísindalegum rannsóknum (Geir Sigurðsson, 2006). Almenningur hafði þó ef til vill 

takmarkaðan áhuga á þeirri vísindalegu þekkingu sem öðlast mátti á opnum viðburðum 

vísindafélagsins en þeim mun meiri áhuga á skemmtanagildinu. Sýningar meðal almennings 

voru fjölsóttar og fólk tilbúið að greiða pening fyrir að sjá vísindalegar tilraunir meðal annars 

á eiginleikum rafmagns (Hannam, 2011, bls. 37). 

 Aðgengi og áhugi almennings að vísindalegri þekkingu átti þó eftir að taka miklum 

breytingum á upplýsingaöld og um miðja 18. öld hóf franski heimspekingurinn og rithöfundur 

Denis Diderot að ritstýra alfræðiriti um vísindi, listir og iðngreinar (Fr. Encyclopédie, ou 

dictionnaire raisonné des sciences, des arts et des métiers) en yfirlýst markmið alfræðiritsins 

var að breyta því hvernig maðurinn hugsaði, hvetja lesendur ritsins til gagnrýnnar hugsunnar 

og auðvelda þeim að draga sínar eigin ályktanir. Ritið fékk þó víðsvegar mótspyrnu frá bæði 

stjórnvöldum sumra landa þar á meðal í heimalandinu Frakklandi auk þess sem Kaþólska 

kirkjan barðist hart gegn útgáfunni (Henry Alexander Henrysson og Jakob Guðmundur 

Rúnarsson, 2011) og (Henry Alexander Henrysson, 2013). 

7. mars árið 1799 kom hópur ólíkra manna saman í íbúð við Soho-torg í London, nánar tiltekið 

á heimili Joseph Banks, forseta Konunglega breska vísindafélagsins (e. Royal Society), og 

stofnuðu þar hina Bresku konunglegu stofnun (e. Royal Institution of Great Britain). Megin 

markmið Stofnunarinnar hefur frá upphafi verið að miðla vísindum, þekkingu og nýrri tækni 

til almennings á formi kennslu, fyrirlestra og tilrauna. Meðal stofnenda var 

náttúrheimspekingurinn og efna- og eðlisfræðingurinn Henry Cavendish sem átti eftir að 

ánafna stofnuninni tæki sín og búnað til rannsókna og tilrauna. Fljótlega eftir að stofnunin var 

sett á laggirnar flutti starfsemi hennar í húsnæði við Albermarle stræti í London og er stofnunin 

þar til húsa enn í dag (Royal Institution of Great Britain, 2000, bls. 3-4). Aðsókn og áhugi á 

fyrirlestrum og tilraunasýningum stofnunarinnar óx hratt og bendir Hannam á í umfjöllun sinni 

að fullyrt sé að Albermarle stræti hafi árið 1808 verið gert að einstefnugötu, fyrstu sinnar 

tegundar í London, vegna þeirrar gríðarlegu umferðar sem skapaðist fyrir utan húsnæði 

stofnunarinnar þegar gestir stofnunarinnar sóttu þar fyrirlestra (Hannam, 2011, bls. 39). 

Enski vísindamaðurinn Michael Faraday starfaði ævilangt við Bresku konunglegu stofnunina 

og sinnti þar meðal annars rannsóknum á tilraunastofu stofnunarinnar í kjallaranum. Faraday 

var einn af upphafsmönnum föstudags-kvöldfyrirlestranna (e. Friday Evening Discourses) sem 

hófust árið 1825 og hafa farið fram allar götur síðan. Faraday var einnig upphafsmaður að 

sérstökum jólafyrirlestrum fyrir ungt fólk sem hafa frá upphafi notið mikilla vinsælda. Árið 

1966 var jólafyrirlestri á vegum stofnunarinnar í fyrsta sinn sjónvarpað af hálfu ríkisútvarps 

Bretlands (BBC) og í dag ná þær sjónvarpsútsendingar til milljóna áhorfenda um heim allan á 

hverju ári (Royal Institution of Great Britain, 2000, bls. 13-14).  

Þessi sögulega umfjöllun um miðlun vísindanna í gegnum aldirnar er langt frá því að vera 

tæmandi og tiltekur einungis fáa atburði sem settu mark sitt á þróun vísindanna og aðgengi 

almennings að vísindalegri þekkingu um heim allan. Á rétt rúmri öld hafa orðið gríðarlegar 

breytingar á miðlun upplýsinga og með tilkomu útvarpsins, sjónvarpsins og síðar meir 

Internetsins hefur aðgengi að þekkingu aukist gífurlega, að minnsta kosti fyrir stóran part 

mannkyns. Í nútíma heimi eru vísindafólk og vísindamiðlarar fólkið sem nýtir þessa fjölbreyttu 

miðlunarleiðir. Þau eru mörg hver fyrir löngu orðin heimsþekkt og með vísindin að vopni hafa 

þau áhrif á hugsunarhátt mannsins og hvetja til gagnrýnnar hugsunar, rétt eins og alfræðirit 

Denis Diderot var ætlað að gera á sínum tíma. 

2.2 Vísindamiðlun – skilningur í nútíma  

Hér á undan hefur verið fjallað um þekkingu mannsins á vísindunum í sögulegu samhengi og 

sú þróun tengd við staði, samfélög, einstaklinga og atburði í sögu mannkyns. En hvað er 

vísindamiðlun í fræðilegum skilningi?  

Hugtakið vísindamiðlun hefur undanfarna áratugi verið að ryðja sér til rúms í fræðasamfélaginu 

og er víðsvegar í dag bæði kennt og rannsakað. Burns, O‘Connor og Stocklmayer taka fyrir, í 

grein sinni, á þeirri víðfeðmu birtingarmynd vísindamiðlunar og leitast við að ná utan um 

hugtakið á heildstæðan og skiljanlegan hátt. Þau horfa til fyrri skilgreininga á einstökum þáttum 

sem byggja undirstöðurnar að skilgreiningunni á vísindamiðlun. Eftirfarandi hugtök eru því 

þannig partur af vísindamiðlun samkvæmt Burns, O‘Connor og Stocklmayer: 

• Almenningur (e. The Public): Hver einasta persóna samfélagsins. 

• Þátttakendur (e. Participants): Aðilar úr hópi almennings sem taka beinan eða 

óbeinan þátt í vísindamiðlun. 

• Niðurstöður og viðbrögð (e. Outcomes and Responses): Niðurstöður geta verið 

skilgreindar sem afleiðing af tiltekinni aðgerð, á meðan viðbrögð hafa verið skilgreind 

sem; aðgerð, tilfinning, hreyfing, breyting og fleira, framkölluð með hvatningu eða 

áhrifum. 

• Vísindi: (e. Science): Í orðasambandinu vísindamiðlun felur skilgreining vísinda í sér 

öll undirstöðuvísindi, stærðfræði, tölfræði, verkfræði, tækni, læknisfræði og skyld svið. 

• Vitund (e. Awareness): Að verða meðvituð (ekki fáfróð) um ákveðið málefni. 

• Skilningur (e. Understanding): Að þróa með sér skilning á bæði merkingu og 

afleiðingu tiltekinnar þekkingar, aðgerð eða ferli sem byggt er á viðeigandi og almennt 

viðurkenndum reglum. 

• Samskipti (e. Communication): Venjan að leggja fram og semja um merkingu 

ákveðinna hluta, venja sem fer fram við félagslegar, menningarlegar og pólitískar 

aðstæður. 

• Vitund almennings á vísindum (e. Public Awareness of Science): Jákvæð viðhorf 

gagnvart vísindum (og tækni) sem almenningur sýnir af sér með ákveðinni færni og 

hegðun.  

• Skilningur almennings á vísindum (e. Public Understanding of Science): Skilningur 

almennings á vísindum skiptist í þrjá flokka:  

o Skilningur á innihaldi vísinda eða efnislegri vísindaþekkingu (Innihald). 

o Skilningur á rannsóknum og aðferðum vísinda (Aðferð). 

o Skilningur á vísindum sem félagslegu framtaki (Meðvitund um áhrif vísinda á 

einstaklinga og samfélög). 

• Vísindalæsi (e. Scientific Literacy): Getan til að hafa áhuga á og skilja heiminn í 

kringum sig, taka þátt í orðræðu um vísindi, iðka gagnrýna hugsun, greint spurningar, 

rannsakað og dregið ályktanir sem byggðar eru á sannprófunum og tekið upplýsta 

ákvörðun um umhverfi sitt, heilsu og vellíðan. 

• Vísindamenning: (e. Scientific Culture): Samþætt samfélagslegt verðmætakerfi sem 

metur og stuðlar að vísindum í sjálfu sér og útbreiddu vísindalæsi sem mikilvægu 

markmiði. 

(Burns, T. W., et al., 2003, bls. 184-189). 

 

Burns, O´Connor og Stocklmayer benda á að markmið vísindalegrar vitundar, skilnings, læsis 

og menningar má yfirfæra á fimm persónubundin viðbrögð við vísindum og ef nægilega margir 

einstaklingar sýna þessi viðbrögð megi líta svo á að þau eigi við um almenning. Þessi viðbrögð 

gagnvart vísundum eru; vitund, ánægja, áhugi, viðhorf og skilningur. (e. Awareness, 

Enjoyment, Interest, Opinions and Understanding  (AEIOU)). Viðbrögð þessi færi markmiðin 

frá ópersónulegum markmiðum yfir í persónuleg áhrif á einstaklinga og á þann hátt skilgreini 

þannig tilgang vísindamiðlunar.  

Þá tilgreina Burns, O‘Connor og Stocklmayer einnig nokkur verkfæri vísindamiðlunar sem 

gera ferli hennar mögulegt. Þessi verkfæri eru; persónuleg færni, miðlun, starfsemi og 

samræður. Persónulega færni er hægt að beita á beinan hátt með því að miðla vísindum á 

mannlegum eða opinberum vettvangi eða á óbeinan hátt með því að hanna, skipuleggja eða 

greiða fyrir vísindalegri starfsemi. Miðlun og starfsemi þarf að vera mjög víðtæk eigi hún að 

ná utan um ólíka persónuleika, námsaðferðir, félaglegan og menntunarlegan bakgrunn, sem 

einstaklingar bera með sér við reynslu sína af vísindum. Vísindamiðlun er þá skipt upp í 

formlega og óformlega miðlun. Nokkur dæmi um formlega vísindamiðlun eru:  

• Vísindaleg kennsla á öllum skólastigum, á borð við fyrirlestra, aukatíma, vinnustofur, 

verklega kennslu á rannsóknastofu og aðra kennslustundir. 

• Viðurkennd námskeið og þjálfun. 

• Fræðilegar ráðstefnur, kynningar og málstofur. 

• Framleiðsla á kennslugögnum á borð við bækur og upptökur fyrir fjarkennslu. 

Dæmi um óformlega vísindamiðlun sem oftar en ekki er sjálfviljug, ómetin, félagsleg og 

tilfallandi: 

• Vísindasetur og söfn. 

• Vísindaþættir eða umfjöllun fjölmiðla í kvikmyndum, þáttum, útvarpi eða á prenti.  

• Félagslegar umræður í raunheimum eða á netinu um vísindaleg málefni. 

• Vísindahópar, klúbbar og samfélög. 

• Tölvutengd starfsemi á Internetinu. 

• Vísindasýningar og leikhús. 

• Opnir dagar í háskólum og rannsóknastofnunum. 

• Vinsælar vísindabækur og tímarit. 

• Samfélagsleg eða skólatengd þátttaka í öflun rannsóknagagna. 

• Vísindasamkeppnir, viðburðir og hátíðir. 

Því er hægt að skilgreina vísindamiðlun sem notkun á viðeigandi færni, miðlum, athöfnum og 

samræðum til að framkalla eitt eða fleiri af eftirtöldum persónubundnum viðbrögðum við 

vísindunum: Vitund, ánægju, áhuga, viðhorfi og skilningi (Burns, T. W., et al., 2003, bls. 191). 

Vísindamiðlun ætti alls ekki að vera einhliða í formi flutningar á þekkingu út frá fræðilegu 

sjónahorni yfir til almennings. Nútíma vísindamiðlun tekur mið af því að miðlunin sé tvíhliða 

samræður þar sem vísindafólk býr yfir vísindalegum staðreyndum á meðan almenningur hefur 

staðbundna þekkingu á og áhuga á vandamálum sem þarf að leysa. Vísindafólk tekst því á við 

þá áskorun að vera vísindamiðlarar og eiga í samtali við jafningja sína, almenning og aðra 

miðla með eftirfarandi að leiðarljósi. 

• Áhrifarík samskipti á hvaða formi sem er hefur þörf fyrir endurgjöf, jafnvel þar sem 

miðlunarformið er línulegt samskiptaferli á borð við sjónvarp og útvarp. 

• Breyting á merkingu hluta er hugsanleg eftir því sem samhengið breytist. 

• Nauðsynlegt er að samræður séu skýrar, samræmanlegar, viðeigandi og gagnvirkar þar 

sem forðast skal að nota of tæknilegt málfar. 

• Árangursrík vísindamiðlun getur stuðlað að einun eða fleirum áhrifum (AEIOU) fyrir 

hvern og einn þátttakanda, hvort sem það er nemandi, aðili úr röðum almennings, 

fyrirtækja og stjórnvalda en einnig meðal vísindafólks og annara vísindamiðlara. 

 (Burns, T. W., et al., 2003, bls. 194-196) 

 

Carsten Könneker, prófessor í vísindamiðlun og vísindarannsóknum hjá Tæknistofnun 

Karlsruhe og fyrrum aðalritstjóri vísindaritsins Spektrum der Wissenschaft (e. Spectrum of 

Science), hefur einnig rannsakað vísindamiðlun og sett fram myndræna skilgreiningu á 

þátttakendum vísindamiðlunar. Mynd 1 sýnir á einfaldan hátt fjóra hópa samfélagsins sem eru 

virkir þátttakendur vísindamiðlunar. 

 

Mynd 1: Líkan sem sýnir þátttakendur vísindamiðlunar samkvæmt Carsten Könneker 

Carsten flokkar vísindamiðlun annars vegar í innri vísindamiðlun og hins vegar ytri 

vísindamiðlun. Sú innri felst í samskiptum innan vísindasamfélagsins t.d. með birtingum í 

ritrýndum vísindatímaritum og samskipti við upplýsinga- og blaðafulltrúa innan stofnana á 

borð við háskóla. Ytri vísindamiðlun nær yfir alla aðra vísindamiðlun og er um leið 

margþættari. Innan ytri vísindamiðlunar er meðal annars stofnanatengd miðlun, 

vísindablaðamennska og vísindamiðlun annara aðila sem standa utan við vísindasamfélagið 

(Könneker, C., 2017). 

Þá bendir Carsten, í umfjöllun sinni, á þá miklu breytingu sem á sér stað bæði á innri og ytri 

vísindamiðlun í kjölfar þróunar á stafrænni tækni og netnotkun. Innri vísindamiðlun sé í dag 

mun opnari en áður og þá sérstaklega vegna netvæðingu samskipta. Carsten bendir því til 

stuðnings á uppvöxt í opnum aðgangi vísindatímarita og opnum gagnasöfnum en einnig í formi 

netsamfélaga á borð við researchgate.net og academia.edu þar sem vísindafólk deilir og 

skiptist á upplýsingum um sínar eigin rannsóknir. Ytri vísindamiðlun, með tilkomu 

Internetsins, hafi vaxið og opnað á möguleikann á fleiri þátttakendum í miðluninni óháð stöðu 

þeirra í samfélaginu. Þannig hafi Internetið ekki einungis aukið aðgengi að vísindatengdu efni 

heldur veitt hverjum sem vill ótakmarkað aðgengi að samfélagi heimsins til að miðla vísindum. 

Í því samhengi bendir hann meðal annars á bloggsíðuna iflscience.com sem í ágúst árið 2015 

fékk rúmlega 35,3 milljónir heimsókna og toppaði þar með heimsóknir á heimasíðu 

vísindaritsins Wired (34,3 milljónir) í sama mánuði (Könneker, C., 2017, bls. 454-455). 

Ef til vill skýrast þær miklu vinsældir, sem vefsíðan iflscience.com, og aðrar sambærilegar 

vefsíður njóta, á því hvernig framleiðsla og framsetning vísindamiðlunarinnar er háttað hjá 

notendum Internetsins. Í rannsókn sem skoðaði breytingar á landslagi miðlunar og hvernig 

vísindamiðlun birtist í myndböndum á netinu voru gerð tvö myndbönd um loftslagsbreytingar. 

Annað myndbandið var á formi hefðbundnari fræðslumyndar þar sem áhorfandinn var leiddur 

í gegnum viðfangsefnið með útskýrandi frásögn. Hitt myndbandið var óformlegra, hafði meira 

skemmtanagildi, svokallað „Infotainment“ sem er samsett úr ensku orðunum Information 

(Upplýsingar) og Entertainment (Skemmtun/Afþreying). Bæði myndböndin innihéldu sömu 

fræðilegu upplýsingar um loftslagsbreytingar. Lagður var spurningalisti fyrir 870 þátttakendur 

sem séð höfðu annað hvort myndbandið. Niðurstöður rannsóknarinnar sýndu fram á að hið 

formlega fræðslumyndband naut meiri vinsælda og þótti trúverðugra meðal áhorfenda óháð 

aldri, kyni og áhorfsvenjum. Hið óformlega skemmtimyndband naut aftur á móti meiri 



 16 

vinsælda meðal þátttakenda sem ekki höfðu háskólamenntun, auk þess sem þátttakendur áttu 

auðveldara með að muna þær upplýsingar sem komu fram í myndbandinu. Rannsakendum þótti 

niðurstöður meðal annars benda til þess að miðlunarefni sem framleitt er af notendum 

Internetsins (innsk höfundar: Aðrir aðilar vísindamiðlunar samkvæmt Carsten Könneker) sem 

sett er fram í „infotainment“ stíl, geti haft jákvæð áhrif á skilning almennings á vísindum 

(Davis, Lloyd S. et al., 2020). 

2.3 Vísindamiðlun Háskóla Íslands 

Líkt og Burns, O´Connor og Stocklmayer koma inn á í skilgreiningu sinni á einstaka þáttum 

vísindamiðlunar, sem fjallað er um hér að ofan, þá er vísindamiðlun fjölþætt og tekur á sig 

ólíkar myndir meðal annars eftir því hver það er sem miðlar og að hverjum miðlunin beinist.  

Eftirfarandi textabrot úr ljóði Jónasar Hallgrímssonar „Til herra Páls Gaimard“ á sér fastann 

sess í sögu og starfsemi Háskóla Íslands og lýsir vel jákvæðum áhrifum sem vísindin hafa á 

fólk og samfélög. 

„Vísindin efla alla dáð, 

orkuna styrkja, viljann hvessa, 

vonina glæða, hugann hressa, 

farsældum vefja lýð og láð.“ 

Jónas Hallgrímsson 

Í grunninn fer vísindamiðlun í Háskóla Íslands fram á hverjum degi í formi kennslu þar sem 

miðlarinn er kennarinn og nemendurnir viðtakendur miðlunarinnar. Hér á eftir er þó fyrst og 

fremst horft til þeirrar vísindamiðlunar sem Háskóli Íslands starfrækir utan kennslustofunnar. 

Sjónum er beint að vísindamiðlun til almennings og yfirfærslu þekkingar til samfélagins. Nefnd 

eru nokkur af þeim miðlunarformum sem Háskóli Íslands hefur á síðustu árum tileinkað sér til 

að miðla niðurstöðum rannsókna og vísinda til sem flestra í samfélaginu með það að leiðarljósi 

að vekja áhuga, vitund og skilning almennings á vísindunum og mikilvægi þeirra fyrir fólk og 

samfélög. 

Eitt af meginhlutverkum Háskóla Íslands, ásamt því að sinna kennslu og rannsóknum, er 

miðlun þekkingar og vísinda til samfélagsins Í stefnu Háskóla Íslands fyrir árin 2016-2021 

(HÍ21) var fjallað sérstaklega um virka þátttöku Háskólans í samfélaginu og atvinnulífi. Í 

stefnunni var meðal annars lögð áhersla á að miðla rannsóknarniðurstöðum á fjölbreyttan hátt, 

auk þess sem að háskólinn stuðli að almennum skilningi á vísindum í samfélaginu (Háskóli 

Íslands , 2016a). Í nýrri stefnu Háskóla Íslands fyrir árin 2021-2021 (HÍ26) er meðal annars 

kveðið á um kortlagningu á hagsmunaaðilum og lögð áhersla á að áætla og styðja betur við 

miðlun og samstarf, með sérstakan fókus á „milliliðalaust samtal rannsakenda og samfélags til 

að bregðast við falsfréttum, auka traust á vísindum og undirbyggja opinbera stefnumótun“ 

(Háskóli Íslands , 2021b). 

Háskóli íslands hefur í gegnum árin nýtt ólík miðlunarform og vettvanga til að vekja áhuga og 

vitund meðal almennings, um vísindi, nýköpun og rannsóknir, í samræmi við markmið HÍ21. 

Meðal þeirra miðlunarleiða sem Háskóli Íslands hefur nýtt sér í vísindamiðlun má nefna opna 

viðburði á háskólasvæðinu sem og þátttaka í viðburðum utan þess, dagskrárgerð í sjónvarpi og 

útvarpi, tímaritaútgáfa, hlaðvarp og vefsíður. Mörg þessara verkefna hafa hlotið 

viðurkenningar fyrir framúrskarandi vísindamiðlun og njóta þau mikilla vinsælda í 

samfélaginu. Í því samhengi má til dæmis nefna Vísindavef Háskóla Íslands sem opnaður var 

fyrripart árs árið 2000 og hefur því verið starfræktur í rúm tuttugu ár. Þar gefst almenningi 

tækifæri á að senda inn spurningar og lesa svör um nánast allt milli himins og jarðar og fræðast 

þannig um allt sem viðkemur vísindum (Vísindavefurinn, e.d.). 

Vísindasmiðja Háskólans er annað form vísindamiðlunar sem Háskólinn starfrækir en þar gefst 

gestum kostur á að upplifa og fræðast um heim vísindanna í gagnvirkri fræðslu og beinni 

þátttöku í sýningum smiðjunnar. Markmið Vísindasmiðjunnar snúast um að efla áhuga 

ungmenna á vísindum, styðja við kennslu á sviði náttúru- og raunvísinda og miðla vísindalegri 

þekkingu til samfélagsins (Vísindasmiðjan, e.d.). Vísindasmiðjan fræðir unga sem aldna og 

tekur sérstaklega á móti grunnskólahópum auk þess að fræða og endurmennta 

grunnskólakennara í sérstökum kennarasmiðjum. Starfsemi smiðjunnar teygir sig líka út fyrir 

húsnæði smiðjunnar og tekur Vísindasmiðjan þátt í fjölmörgum viðburðum Háskóla Íslands, á 

borð við UTmessuna, Háskólalestinni og Háskóla unga fólksins auk þess sem smiðjan ræktar 

samstarf við stofnanir, fyrirtæki og félög með það að leiðarljósi að efla og fræða almenning um 

vísindin. 

Háskólalestin hefur verið starfrækt frá árinu 2011 í tengslum við aldarafmæli Háskóla Íslands. 

Lestin ferðast á hverju ári um landið vítt og breitt, lögð er áhersla á lifandi vísindamiðlun sem 

höfðar til flestra aldurshópa og á samstarf við fólkið á hverjum stað fyrir sig. Markmið 

Háskólalestarinnar felast meðal annars í því að beina athyglinni að rannsóknarsetrum 

Háskólans sem staðsett eru á landsbyggðinni og fjalla um tengsl þeirra við samfélagið og 

rannsóknir sem fara fram á hverjum stað fyrir sig (Háskóli Íslands , 2015c). 

Háskóla unga fólksins (HUF), sem haldin er árlega í júni, er tæplega vikulangur viðburður þar 

sem börnum á aldrinum 12-14 ára gefst tækifæri á að sækja fjölbreytta fræðslu og námskeið á 

háskólasvæðinu undir handleiðslu vísindafólks háskólans. Þátttakendum gefst kostur á að 

kynna sér vísindin á öllum fræðasviðum háskólans og höfðar því til breiðs hóps ungmenna með 

ólík áhugasvið. HUF hefur verið haldin frá árinu 2004 og hafa samanlagt á þriðja þúsund 

ungmenni tekið þátt í viðburðinum (Háskóli Íslands , e.d.). 

Hönnunarkeppni grunnskólanna sem í daglegu tali er kölluð Legokeppnin er viðburður sem 

hefur verið undir væng Háskóla Íslands í meira en áratug. Keppnin er hluti af alþjóðlegri keppni 

undir formerkjum FIRST LEGO League og var fyrst haldin árið 1998. Markmiðið er að virkja 

ungt fólk til þátttöku og þekkingarsköpunar á sviði vísinda, tækni, verkfræði og stærðfræði (e. 

S.T.E.M.) í gegnum leik og uppgötvanir (FIRST LEGO League, 2020). Þátttakendur í íslensku 

Legokeppninni eru á aldrinum 10-16 ára og hvetur keppnin þau til að beita lausnamiðari og 

skapandi hugsun í fjórum þáttum. Keppendur taka þátt í vélmennakappleik þar sem hvert lið 

hefur smíðað og forritað Lego vélmenni (þjark) og leysir með honum þrautir á keppnisborði 

sem byggir á fyrirfram ákveðnu þema hvers árs. Í vélmennakappleiknum er keppt við klukkuna 

og sem flestum stigum safnað á tilsettum tíma. Keppendur eru einnig dæmdir út frá nálgun 

sinni á forritun og hönnun vélmennisins, út frá liðsheild og grunngildum keppninnar (e. Core 

values) sem eru: Uppgötvun, nýsköpun, áhrif, þátttaka, teymisvinna og skemmtun. Síðast en 

ekki síst kynnir hvert lið nýsköpunarverkefnið sitt þar sem liðið hefur tekist á við raunverulegt 

vandamál í samræmi við þema ársins og fundið nýja lausn eða endurbætta lausn á því. 

Undanfarin ár hafa þemu keppninnar meðal annars fjallað um, sorphirðu, velferð dýra, 

vatnsnotkun, geimferðir, borgarhönnun og vöruflutninga. 

Legokeppnin er einn af stærri viðburðum í starfsemi Háskóla Íslands þar sem vísindum er 

miðlað til ungs fólks. Þátttakendur ár hvert eru rúmlega 200 talsins í 24 liðum frá grunnskólum 

víðs vegar af landinu. Undirbúningur og æfingar liðanna fyrir keppnina fer fram í starfi 

grunnskólanna frá ágúst fram í nóvember með stuðningi frá starfsfólki skólanna og foreldrum 

sem taka að sér hlutverk leiðbeinanda hvers liðs. Keppnisdagurinn sjálfur fer fram um miðjan 

nóvember í Reykjavík og er í raun uppskeruhátíð allra þátttakenda.  

Fjölbreytni þeirra miðlunarleiða sem Háskóli Íslands hefur fetað til að uppfylla markmið sín 

um aukna vitund og skilning á vísindum og rannsóknum, gefa til kynna að Háskólinn taki 

hlutverki sínu um að fræða og mennta mjög alvarlega og er ekki fastur í einu formi miðlunar 

þegar kemur að því að ná athygli almennings.  

2.4 Háskóli Íslands á UTmessu 

UTmessan er tveggja daga upplýsinga- og tölvutækniráðstefna. UTmessan var fyrst haldin árið 

2011 og hefur á þeim tíma sem er liðinn vaxið fiskur um hrygg bæði hvað varðar umgjörð og 

framkvæmd sem og aðsókn ráðstefnugesta og almennings. Í upphafi var markmið viðburðarins 

meðal annars að vekja áhuga ungs fólks á því að sækja sér háskólamenntun á sviði tæknigreina 

og vekja athygli á fjölbreyttum starfsmöguleikum hjá þeim fyrirtækjum og stofnunum í 

greininni. Auk þess að vilja auka aðsókn í háskólanám á sviði tölvutækni var markmið 

UTmessunnar að vekja áhuga almennings á upplýsingatækni og hvernig hún er nátengt daglegu 

lífi fólks í samfélaginu (UTmessan, e.d.). 

Fjölmörg fyrirtæki og stofnanir koma að undirbúningi og taka þátt í UTmessunni ár hvert. 

UTmessan hefur frá árinu 2013 verið haldin í Hörpu og á allra síðustu árum hefur aðsókn á 

UTmessuna verið með mesta móti. Ráðstefnugestir á ráðstefnudeginum verið tæplega 1.100 

talsins og fjöldi gesta á sýningardegi UTmessunnar farið upp í 13.000 manns. 

Tveir háskólar á Íslandi, Háskóli Íslands og Háskólinn í Reykjavík hafa verið samstarfsaðilar 

að UTmessunni frá upphafi og hafa komið að skipulagningu viðburðarins og átt bæði fulltrúa 

í undirbúnings- og dagskrárnefndum messunnar. Hlutverk Háskóla Íslands í UTmessunni er 

fjölþætt allt frá því að hvetja nemendur og starfsfólk til þátttöku í viðburðinum yfir í að sinna 

miðlunarstarfi vísinda og þekkingar til ráðstefnugesta og almennings þá daga sem ráðstefnan 

stendur yfir.  

Hér er sérstaklega fjallað um þátt vísindamiðlunar af hálfu Háskóla Íslands á UTmessunni og 

öðrum þáttum í undirbúningi og framkvæmd ráðstefnunnar sem háskólinn kemur að er sleppt. 

Segja má að þátttaka Háskóla Íslands á UTmessu viðburðinum sjálfum skiptist í nokkra þætti. 

Fyrst ber að nefna þátttaka akademískra starfsmanna Háskóla Íslands sem sent hafa inn tillögu 

að erindi á ráðstefnudegi UTmessunnar og dagskrárnefnd hefur valið til þátttöku. Sú miðlun er 

í formi fyrirlestra fyrir skráða ráðstefnugesti um tiltekið málefni innan upplýsingtæknigeirans. 

Í öðru lagi er það viðvera Háskóla Íslands á básasvæði ráðstefnunnar þar sem ráðstefnugestum 

býðst að fræðast almennt um starfsemi Háskólans á sviði kennslu og rannsókna þar sem tölvu- 

og upplýsingatækni kemur við sögu á einhvern hátt. Í þriðja lagi og einna umfangsmesti 

þátturinn á sviði vísindamiðlunar Háskóla Íslands á UTmessunni er sýningarsvæði háskólans 

sem opið er almenningi á seinni degi viðburðarins. Þar hefur gestum og gangandi gefist kostur 

á að kynna sér fjölbreytta starfsemi Háskóla Íslands á sviði rannsókna og kennslu á fræðandi 

og gagnvirkan hátt, meðal annars með því að fá að prufa tæki og tól sem starfsfólk og nemendur 

vinna með eða þróa. Gestir sýningarsvæðisins fá einnig að kynnast því hvernig tölvutæknin 

nýtist í starfi Háskólans og þeim rannsóknum sem þar eru stundaðar og hvernig niðurstöður 

rannsókna nýtast samfélaginu til framtíðar.  

Meðal þess sem á undanförnum árum hefur staðið gestum til boða að fræðast um og prufa er 

rafknúinn kappakstursbíll sem smíðaður er af nemendum Háskóla Íslands, tölvuleikir þróaðir 

af nemendum í hugbúnaðarverkfræði, þróun búnaðar sem gerir blindum og sjónskertum að 

skynja betur umhverfi sitt, sýndarveruleiki þar sem skoða má fornminjar á hafsbotni og 

rannsóknir og vöruþróun á sviði örtækni (nanótækni). 

Markmið sýningarsvæðis Háskóla Íslands á UTmessunni er að gera vísindin aðgengileg fyrir 

alla aldurshópa þar sem gestir geta komist í návígi við vísindi og tækni, þekkingu þeirra sem 

starfa í fræðasamfélaginu og möguleikann á að eiga samtal um mikilvægi vísindanna fyrir 

samfélagið. Útkoman, af því sem fyrir augu og eyru ber, er vonandi eftirminnileg upplifun og 

minningin um heimsóknina hjá gestunum skili sér í aukinni vitund og áhuga á vísindum og 

mátt þeirra til að bæta samfélag mannanna. 

3. Vísindamiðlun á tímum Covid-19  

Óhætt er að segja að varla er til sá einstaklingur í heiminum sem hefur ekki farið varhluta af 

áhrifum kórónuveiru heimsfaraldursins. Sé horft til samfélagsins á Íslandi gætir áhrifanna nær 

allsstaðar, hvort sem um ræðir efnahagsleg eða samfélagsleg áhrif, hvað þá áhrifin á 

einstaklingana sjálfa. Gríðarleg röskun hefur orðið á daglegu lífi fólks, hvort sem það tengist 

vinnu, áhugamálum, fjölskyldu og vinum. Umfangsmiklar samkomu- og fjöldatakmarkanir og 

aðrar ráðstafanir stjórnvalda, til að reyna hefta útbreiðslu Covid-19, hafa meðal annars leitt til 

þess að afþreyinga- og viðburðaiðnaðurinn í sinni hefðbundnu mynd hefur á tímabilum legið 

niðri. Sundlaugum, leikhúsum, söfnum, ráðstefnu- og tónlistarstöðum hefur verið gert að loka 

oftar en einu sinni á tímabilinu. Nemendur á grunn- framhalds- og háskólastigi hafa setið heima 

fyrir framan tölvuskjáinn þar sem kennsla hefur verið færð yfir á netið og skólunum skellt í lás. 

Einstaklingar, fyrirtæki og stofnanir samfélagsins, sem reiða sig á starfsemi í menntun, fræðslu, 

afþreyingu, viðburðum og miðlun upplýsinga og þekkingar, hafa þurft að feta nýjar slóðir til 

að halda miðlunarhlutverki sínu gangandi með einhverju móti. Internetið og tæknin hefur 

meðal annars gert þeim kleift að halda uppi ákveðinni starfsemi en þó í ólíkri mynd en þeirri 

sem fram að þeim tíma hafi verið talin eðlileg. 

Í þessum kafla er fjallað um áhrif Covid-19 á starfsemi vísindamiðlunar, áskoranirnar og hvaða 

úrræði urðu ofan á til að viðhalda vísindamiðlun til samfélagsins með tilliti til samkomu- og 

fjöldatakmarkana. Fjallað er um dæmi frá erlendum stofnunum sem sinna vísindamiðlun sem 

og áhrifum og viðbrögðum Háskóla Íslands á sviði vísindamiðlunar. 

3.1 Áhrif Covid-19 á vísindamiðlun, áskoranir og úrræði 

Þegar spurningunni er svarað, um hvernig fjölmargar stofnanir, fyrirtæki og samtök sem sinna 

vísindamiðlun brugðust við Covid-19, hvort sem er hér á Íslandi eða í öðrum löndum, er stutta 

svarið Internetið. Þó er hægt að fullyrða, í ljósi aðstæðna, að fjölmörgum viðburðum 

vísindamiðlunar árið 2020 hafi einfaldlega verið aflýst og skipuleggjendur þeirra ef til vill 

vonað að árið 2021 yrði laust við fjöldatakmarkanir, fjarlægðarmörk, grímuskyldu og umfram 

allt kórónuveiruna.  

Í þessu samhengi má nefna Vísindavöku Rannís sem hafði undanfarin ár verið haldin í lok 

september meðal annars í Laugardalshöllinni. En árið 2020 var vakan hvergi auglýst og í raun 

ekkert sem einu sinni benti til þess að viðburðurinn hafi verið á teikniborðinu. Sjálfur hefði 

höfundur viljað sjá að viðburðurinn hefði verið settur á dagskrá og þá að honum hefði verið 

formlega aflýst vegna Covid-19. Slíkt hefði að mati höfundar undirstrikað mikilvægi 

vísindamiðlunar og það að aðilar sem koma að skipulagningu viðburðar á borð við 

Vísindavöku hafi reynt hvað þeir gátu til að halda viðburðinn.  

Vísindavaka Rannís hafði árin á undan verið virkilega vel sóttur af fólki á öllum aldri auk þess 

sem þátttakendur í vökunni voru fjölmargir. Háskólar, stofnanir, fyrirtæki, sprotafyrirtæki og 

fleiri aðilar miðluðu starfsemi sinni í vísindunum til gesta og gangandi á fróðlegan og 

skemmtilegan hátt. (Vísindavaka Rannís, 2019a). Viðburður með slíku fjölmenni hefði ekki 

rúmast innan þeirra takmarkana sem í gildi voru á þeim tíma (Þórólfur Guðnason, 2020).  

Vísindavaka Rannís hefur ávallt verið partur af stærri viðburði sem er evrópsk vísindanótt  

(e. European Researchers‘ Night) og fer fram samdægurs í um það bil 400 borgum víðs vegar 

um Evrópu og utan hennar. Hin evrópska vísindanótt var haldin árið 2020 og fjölmargt 

vísindafólk tók þátt í þeim viðburðum sem boðið var upp á. Stærsta breytingin var auðvitað á 

hvaða formi vísindamiðlunin fór fram en þeir aðilar sem tóku þátt gerðu það í gegnum 

Internetið, með fyrirlestrum, málstofum, umræðuhópum, beinum útsendingum frá 

rannsóknastofunni og öðrum stöðum allt í gegnum fjarfunda- og/eða streymisbúnað (Marie 

Skłodowska-Curie Actions, 2020a) og (Marie Skłodowska-Curie Actions, 2020b). 

Evrópsk vísindanótt fyrir árið 2021 var auglýst fyrr á árinu. Hún yrði haldin föstudaginn 24. 

september og tekið fram að þátttaka væri frá 29 löndum á viðburðinum. Tekið var sérstaklega 

fram, í ljósi aðstæðna vegna Covid-19 og aðgerða í hverju landi fyrir sig, að viðburðir gætu 

verið eingöngu á netinu eða blanda af bæði viðburði í raunheimum og á netinu. Á lista yfir 

þátttakendur eftir löndum má finna Ísland með viðburðinn „Our Science 2021“ þar sem 

skipuleggjandi er Rannsóknamiðstöð Íslands (RANNÍS), Í byrjun september 2021, 20 dögum 

áður en viðburðurinn átti að fara fram, höfðu engar upplýsingar verið opinberaðar um hvernig 

hin íslenska Vísindavaka yrði haldin. Einungis var að finna tilkynningaborða á heimasíðu 

Vísindavökunnar með textunum „Vísindin lifna við! Vísindavaka Rannís, föstudaginn 24. 

september“ og „Svalaðu forvitninni! ...á Vísindavöku, 24. september 2021“. Ekki var hægt að 

smella á borðann fyrir frekari upplýsingar og öll önnur umfjöllun um Vísindavöku Rannís sem 

finna mátti á síðunni var frá árinu 2019 (Vísindavaka Rannís, 2021b). 

Vísindahátíð Edinborgar í Skotlandi, sem fyrst var haldin árið 1989, er árlegur viðburður haldin 

af Vísindasjóði Edinborgar og er fyrsta vísindahátíð heims ætluð almenningi og jafnframt ein 

af stærstu vísindahátíðum sem haldnar eru innan Evrópu. Í lok febrúar 2020 var dagskrá 

hátíðarinnar auglýst og stefndu skipuleggjendur á að halda hátíðina með hefðbundu sniði líkt 

og undanfarin 30 ár. Vísindahátíðin átti að fara fram 4. – 19. apríl en þar sem Covid-19 var á 

hraðri leið með að verða að heimsfaraldri og stjórnvöld í Bretlandi tilkynntu strangar 

samkomutakmarkanir um miðjan mars urðu skipuleggjendur að aflýsa hátíðinni einungis 

tveimur vikum áður en hún átti að fara fram. Amanda Tyndall, hátíðar- og listrænn stjórnandi 

vísindahátíðarinnar, nefnir að ákvörðun hafi verið tekin um reyna búa til afbrigði af hátíðinni 

á netinu og miðla vísindum þannig til samfélagsins en þeirra helsta áskorun hafi verið að 

skipuleggjendur voru sérfræðingar í að halda hátíðir í raunheimum en höfðu ekki þekkingu á 

hvernig ætti að búa til miðlunarefni fyrir netið (Tyndall, A., 2020, bls. 10).  

Tyndall og hennar hópur leituðu meðal annars að nytsamlegu efni í eigin skjalagrunni og 

leituðust við að uppfæra eldra efni, meðal annars kennsluefni, og setja það í hátíðarbúning en 

að auk þess báðu þau samstarfsaðila sína að senda inn efni á fjölbreyttum miðlunarformum á 

borð við myndbönd, hlaðvörp og blogg sem myndu fylla upp í mismundandi fræðsluflokka á 

hinni stafrænu hátíð. Lögð var áhersla á að allt efni, sem í boði var á síðu hátíðarinnar á netinu 

þá daga sem hún stóð yfir, væri aðgengilegt hvenær sem er (e. On Demand) og minni áhersla 

var lögð á beinar útsendingar þar sem möguleikar á viðveru fólks við slíka framkvæmd var 

mjög ótrygg auk þess sem tíminn til stefnu var af skornum skammti og bauð ekki upp á mikið 

svigrúm fyrir hópinn til að setja sig inn í undirbúning og framkvæmd á beinum útsendingum. 

Hópurinn gerði sér grein fyrir því að þau væru ekki að fara halda hátíð sem myndi líta út eins 

og TED viðburður eða útsending BBC og voru því afar raunsæ um hvað hátíðin gæti boðið upp 

á (Tyndall, A., 2020, bls. 11-12). 

Í framhaldinu af hinni stafrænu vísindahátíð Edinborgar nefndi Tyndall að skipulagshópur 

hátíðarinnar stefndi ekki á að verða sérfræðingar í stafrænni miðlun og hætta með hátíðina í 

raunheimum, en þau séu þó sammála um að í framtíðinni verði meira framleitt af stafrænu 

fræðsluefni í tengslum við hátíðina með það að markmiði að auka á upplifun og virkni 

þátttakenda og um leið ná til og hafa áhrif á breiðari hóp í samfélaginu og þá sérstaklega fólks 

á unglingsaldri (Tyndall, A., 2020, bls. 12-13). Og á þeim nótum var Vísindahátíð Edinborgar 

árið 2021 haldin, dagana 26. júní til 11. júlí. Á vísindahátíðinni var boðið upp á rúmlega 200 

einstaka viðburði, allt frá sýningum utandyra, gönguferða með leiðsögn, 

fjölskylduskemmtanna og annarar fræðslu á yfir 30 stöðum í Edinborg, auk þess sem fjölmargir 

viðburðir og fyrirlestrar voru í boði á netinu (Edinburgh Science, 2021).  

Fyrirkomulag FIRST LEGO League keppninnar tímabilið 2020-2021 var mjög ólíkt eftir 

löndum og svæðum allt eftir því hver staðan var á kórónuveirufaraldrinum og aðgerðum 

stjórnvalda á hverjum stað fyrir sig. Þó gerðu forsvarsaðilar FIRST LEGO og hinnar alþjóðlegu 

keppni fjölmargar ráðstafanir til að gefa krökkum kost á því að taka þátt í keppninni óháð 

búsetu þeirra. Hannaður var stafræn viðburðamiðstöð (e. Remote Event Hub) þar sem 

keppnislið, dómarar og skipuleggjendur gátu skráð sig inn og skipulagt framkvæmd 

keppninnar á netinu. Keppendur sem tóku þátt í gegnum hina stafrænu miðstöð, gátu því hlaðið 

upp myndböndum af frammistöðu sinni í keppninni, hitt dómara á fjarfundi og fylgst með 

öðrum keppendum í gegnum netið. Með þessu viðmóti var hægt að halda keppnir á fjölmörgum 

stöðum t.d. í Bandaríkjunum og Canada þar sem strangar samkomutakmarkanir og 

fjarlægðamörk voru í gildi. (FIRST LEGO League, 2021). 

FIRST LEGO League í Skandinavíu (FIRST Scandinavia) fór svipaða leið en nýtti sér þó ekki 

hina stafrænu viðburðamiðstöð sem hönnuð hafði verið. Innan FIRST Scandinavia eru 

Noregur, Danmörk, Svíþjóð, og var fyrst stefnt á að halda viðburðinn í raunheimum en í byrjun 

september 2020 var orðið ljóst að slíkt væri ekki raunhæft. Til að geta haldið keppnina var 

brugðið á það ráð að færa hana yfir á netið. Keppnislið í hveri landshlutakeppni hittu dómara 

og önnur lið á fjarfundi í gegnum TEAMS þar sem þau sýndu frá sinni frammistöðu og kynntu 

verkefni sín. Þegar kom að úrslitakeppninni þar sem sigurvegarar úr landshlutakeppnum öttu 

kappi, var það í beinu streymi frá stúdíó í Ósló og keppendur staddir í sínum heimaskóla, 

tengdir fjarfundabúnaði eða með upptökum sem þau höfðu sent inn og voru spilaðar í 

útsendingunni. Þetta fyrirkomulag kallaði á mikla tæknilega skipulagsvinnu svo allir 

dagskrárliðir væru innan tímamarka. (FIRST Scandinavia, 2021) 

Þessar ólíku nálganir á FIRST LEGO League viðburðunum má að miklu leyti rekja til þess að 

keppninnar Skandinavíu og þar á meðal á Íslandi eru haldnar seint á árinu (snemma á FLL 

tímabilinu) á meðan keppnirnar í Bandaríkjunum og Kanada fara fram á vormánuðum og hið 

stafræna viðburðaviðmót  var enn á þróunarstigi þegar keppnin í Skandinavíu fór fram. Af þeim 

sökum þurftu skipuleggjendur skandinavísku keppnirnar að fara aðrar leiðir.  

Loks mætti nefna fyrirkomulagið á Jólafyrirlestri hinnar Bresku konunglegu stofnunnar (e. 

Royal Institution of Great Britain (RI)) árið 2020 sem var með mjög óhefðbundnum hætti en 

þó einkar vel framkvæmdur í ljósi aðstæðna í bresku samfélagi vegna Covid-19. Vegna þeirra 

sóttvarnaaðgerða sem í gildi voru í Bretlandi var Jólafyrirlesturinn tekinn upp án áhorfenda í 

sal að undanskildum ungmennum sem gátu fylgst með í gegnum fjarfundarbúnað og var þeim 

varpað upp á stóra skjái í annars tómum fyrirlestrarsalnum. Þetta var í fyrsta skiptið frá árinu 

1826 sem Jólafyrirlestur stofnunarinnar fer fram án þess að áhorfendur séu staddir í salnum 



 25 

(British Broadcasting Corporation (BBC), 2020). Það sem Jólafyrirlesturinn RI hefur umfram 

þá viðburði sem hér hafa verið nefndir er hversu lengi þeim hefur verið sjónvarpað í bresku 

sjónvarpi. Gríðarleg þekking við að miðla vísindunum í gegnum linsu myndarvélarinnar til 

áhorfenda er til staðar og því má segja að forskot RI hafi verið töluvert á aðra viðburði 

vísindamiðlunar. 

3.2. Áhrif Covid-19 á viðburða- og miðlunarstarf Háskóla Íslands. 

Fjölmörg þeirra miðlunarverkefna á sviði vísinda sem Háskóla Íslands hefur starfrækt á 

undanförnum árum og hafa notið mikilla vinsælda eiga eitt sameiginlegt. Það er að vera 

mannmargir viðburðir í raunheimum þar sem fólk hittist, kynnist, ræðir saman og lærir um 

heim vísindanna og fræðin á bak við þau. Það er því hægt að segja að heimsfaraldur á borð við 

Covid-19, þar sem bann við samkomum og víðtækar fjöldatakmarkanir í öllu samfélaginu, hafi 

frá upphafi höggvið stórt skarð í viðburða- og miðlunarstarf Háskólans. 

Hér eru rakin nokkur dæmi um þau áhrif sem heimsfaraldurinn hafði á starfsemi Háskóla 

Íslands og til hvaða úrræði voru nýtt í staðinn. Tímabilið sem hér er til umfjöllunar er frá 

febrúar 2020 til maí 2021. Tekið skal fram að dæmin sem hér eru tekin byggja á upplifun 

höfundar þessarar greinargerðar á þeirri atburðarás sem átti sér stað á því tímabili sem um 

ræðir.  

3.2.1 Háskóladagurinn 2020 

Háskóladagurinn er sameiginlegur námskynningadagur allra íslensku háskólanna og fer fram í 

Reykjavík ár hvert. Undirbúningur fyrir Háskóladaginn árið 2020 hjá Háskóla Íslands hafði 

staðið yfir í rúman einn og hálfan mánuð eða frá því um miðjan janúar. Háskóladagurinn var á 

dagskrá laugardaginn 29. febrúar og dagana áður hafði nokkur umræða verið í fréttum um 

kórónuveirufaraldur í Asíu og mögulegar tímasetningar á því hvenær veiran myndi ná til 

Íslands.  

Engar samfélagslegar ráðstafanir eða takmarkanir höfðu þá verið settar af hálfu yfirvalda og 

fór viðburðurinn fram að mestu leyti á hefðbundinn hátt. Þó var tekin ákvörðun af 

kynningarstjóra Verkfræði- og náttúruvísindasviðs (höfundi) í samráði við samstarfsfólk sitt 

sem kom að skipulagi viðburðarins að bjóða ekki upp á grillaðar pylsur og drykki, líkt og venja 

hafði verið á Háskóladeginum undanfarin ár. Var það mat skipuleggjenda að sameiginlegir 

snertifletir við matarborð á svæðinu væru of margir og því var fyrrnefnd ákvörðun tekin. Sama 

dag og viðburðurinn fór fram tilkynntu íslensk yfivöld að fyrsta Covid-19 smitið á Íslandi væri 

staðfest og viðkomandi einstaklingur í einangrun.  

3.2.1 Háskóladagurinn á Akureyri 2020 

Í framhaldi af Háskóladeginum þann 29. febrúar hafði undirbúningur staðið yfir á 

sambærilegum Háskóladegi sem fara fram átti í Háskólanum á Akureyri með þátttöku allra 

háskóla á Íslandi og var dagsettur laugardaginn 7. mars. Starfsfólk og nemendur Háskóla 

Íslands héldu af stað úr Reykjavík snemma morguns föstudaginn 6. mars og var ekið norður í 

land á nokkrum bílaleigubílum með búnað til uppstillingar og aðföng til kynninga á 

námsframboði Háskólans. Hópurinn mætti seinnipart dags í Háskólann á Akureyri og hélt 

undirbúningur áfram. Kynningarveggjum, bæklingastöndum og öðrum búnaði var stillt upp í 

sameiginlegu rými með öðrum háskólum landsins. Á þessum tíma höfðu fá Covid-19 smit verið 

greind í samfélaginu og ákveðin bjartsýni ríkti í hópnum fyrir viðburðinum deginum eftir.  

Um það bil sem uppsetningu var lokið og hópurinn lauk undirbúningsstörfum bárust skilaboð 

á þá leið að viðburðinum yrði mögulega frestað af öryggisástæðum vegna Covid-19. 

Starfsmenn og nemendur Háskóla Íslands ásamt fulltrúum frá öðrum háskólum biðu eftir 

frekari upplýsingum og ræddu um möguleg næstu skref í ljósi aðstæðna. Að tæpum tveim 

klukkustundum liðnum höfðu rektorar allra háskólanna tekið þá sameiginlegu ákvörðun um 

fyrirbyggjandi ráðstafanir og því væri viðburðinum frestað um óákveðin tíma vegna aðstæðna 

í samfélaginu (Háskóladagurinn, 2020). Þarna voru komin fram fyrstu áhrif Covid-19 á 

viðburða- og miðlunarstarfsemi Háskóla Íslands og segja má að tilfinningar starfsfólks hafi 

verið blendnar enda mikil óvissa um hvert framhaldið yrði næstu mánuði. 

3.2.3 Viðburði hefur verið frestað/aflýst 

Föstudaginn 13. mars 2020, sléttri viku eftir að Háskóladeginum á Akureyri var frestað, kynntu 

íslenskt stjórnvöld aðgerðir vegna Covid-19. Samkomubann var boðað þar sem hámark 100 

manns máttu koma saman á viðburðum eða saman í rými, tveggja metra fjarlægð skildi vera 

milli einstaklinga og aðgengi að handþvotti og handspritti skildi vera tryggt. Þá voru settar 

miklar skorður á skólahald á öllum stigum. Skólum á framhalds og háskólastigi var gert að loka 

og kennsla skildi færast yfir á netið. Takmarkanirnar tóku gildi þann 16. mars og áttu að gilda 

í fjórar vikur með möguleika á framlengingu eftir því hvernig faraldurinn þróaðist hér á landi 

(Ríkislögreglustjórinn - Almannavarnadeild, 2020).  

Þennan sama dag pakkaði höfundur starfsstöð sinni í Háskóla Íslands í kassa, setti þá í 

farangursrýmið á bíl sínum og ók heim til sín. Mánudaginn 16. mars mætti höfundur til vinnu 

við borðstofuborðið á heimili sínu og hóf að skipuleggja verkefni sín næstu vikurnar. Fyrsta 

verkefni kynningarstjóra í samkomubanni var að uppfæra viðburðardagatal á vef Háskóla 

Íslands og setja orðið „frestað“ fyrir aftan viðburðarheitin. Fyrst um sinn voru flestir boðaðir 

viðburðir með þá skilgreiningu að þeim væri frestað um óákveðin tíma en eftir því sem leið á 

gildandi takmarkanir og útlit fyrir áframhaldandi samkomutakmarkanir varð orðið ljóst að ekki 

tækist að halda marga af þeim viðburðum sem áætlaðir voru og var því þeim formlega aflýst 

og þeir teknir út úr viðburðardagatali Háskóla Íslands.  

Margir viðburðir og starfsemi Háskóla Íslands á sviði vísindamiðlunar voru af sökum 

samkomutakmarkana ekki haldnir á árinu 2020. Vísindasmiðja Háskólans gat ekki tekið á móti 

skólahópum og lagði því tímabundið niður sína hefðbundnu vísindamiðlun og skellti í lás. 

Háskólalestin fór ekki sinn árlega hring um landið, háskóla unga fólksins var aflýst og 

Legokeppni grunnskólanna, sem fyrst um sinn var frestað fram á vor 2021, var á endanum 

aflýst. 

3.2.4. Viðburðinum verður streymt 

Á sama tíma og verið var að fresta eða aflýsa mörgum viðburðum Háskóla Íslands fundaði 

markaðsráð Háskóla Íslands um mögulegar útfærslur á þeim viðburðum sem nauðsynlegt væri 

að halda til að raska ekki mikilvægri starfsemi háskólans. Sérstaklega var horft til viðburða á 

borð við doktorsvarnir, meistarafyrirlestra, kynningar á námsframboði og aðra viðburði sem 

ekki krefðust þátttöku margra og hægt væri að færa yfir á netið með aðstoð fjarfunda- og 

streymisbúnaðar. Kennsla í háskólanum hafði verið færð yfir á fjarfundarforrit á borð við Zoom 

og Microsoft Teams, og þótti því reynandi að nýta sömu miðla til að halda nauðsynlega 

viðburði í háskólanum.  

Háskóli Íslands hafði nýlega ráðið til starfa kvikmyndagerðarmann sem sinna átti verkefnum á 

sviði kynningarmála og skapa umgjörð fyrir aukinni miðlun vísinda á stafrænu formi. Vinna 

við uppbyggingu á stúdíó til kvikmyndatöku og streymis var komin á skrið áður en 

samkomubann var sett á í samfélaginu og því má segja að auðveldara hafi verið fyrir Háskóla 

Íslands að tileinka sér stafræna miðlunarhætti þegar á reyndi. Þannig urðu doktorsvarnir að 

netviðburði í beinu streymi, þar sem áhorfendur gátu fylgst með útsendingu á heimasíðu 

Háskólans á meðan einungis doktorsneminn, leiðbeinandi og deildarforseti sátu í Hátíðarsal 

Aðalbyggingar Háskóla Íslands og andmælendur varnarinnar prófuðu nemandann með 

spurningum í gegnum Zoom fjarfundarforritið.  

Kynningar á grunnámi Háskóla Íslands fóru sömuleiðis fram í beinu streymi frá hátíðarsalnum 

þar sem hver og ein námsleið var kynnt í tíu mínútna löngum innslögum. Áhorfendum gafst 

kostur á því að senda inn spurningar á meðan kynningunum stóð á opinni spjallrás. Þá voru 

ráðstefnuviðburðir á borð við Menntakviku og Þjóðarspegilinn samsettir með fyrirlestrum sem 

voru teknir upp fyrirfram í sambland fyrir fyrirlestra og umræður í gegnum fjarfundabúnaðinn 

Zoom. Sömu sögu má segja um opna fyrirlestra og málstofur sem boðið var upp á í gegnum 

fjarfundabúnað. 

4. Miðlunarleið – Stafræn heimsókn í HÍ á UTmessu 

Miðlunahluti þessa lokaverkefnis var gerð miðlunarviðburðar á stafrænu formi. Nánar tiltekið 

fyrirfram upptekin útsending á netinu, þar sem fróðleik og þekkingu á sviði vísindanna var 

miðlað til almennings. Viðburðurinn var liður í þátttöku Háskóla Íslands á UTmessu sem vegna 

samkomutakmarkana í kjölfar Covid-19 fór fram alfarið á netinu. Viðburðurinn fékk heitið 

„Stafræn heimsókn í HÍ á UTmessu“ og var byggður upp af viðtölum við vísindafólk og 

nemendur Háskóla Íslands, þar sem rætt var við þau um rannsóknir þeirra, verkefni, aðstöðu 

og tækjabúnað. Útsendingin fór fram laugardaginn 6. febrúar 2021 annars vegar á facebooksíðu 

Háskóla Íslands og einnig á viðburðasíðu Háskóla Íslands í gegnum streymisviðmótið vimeo-

livestream. Útsendingin varði í tæpar tvær klukkustundir og voru spjallrásir á báðum miðlum 

opnar á meðan. 

4.1 Hugmyndavinna 

Upphafið af miðlunarviðburðinum nær í raun aftur til haustsins 2020 þegar undirbúningsnefnd 

UTmessunnar fundaði um skipulag ráðstefnunnar. Þegar ljóst var orðið að UTmessan yrði 

haldin og færi alfarið fram á netinu, var óskað eftir því frá forsvarsfólki UTmessunnar að 

Háskóli Íslands myndi útfæra þátttöku sína í UTmessunni með einhverju móti sem rúmaðist 

innan þeirra samkomutakmarkana sem þá voru í gildi. Annað hvort með litlum viðburði á svæði 

háskólans eða á netinu. 

Hefðbundið form á þátttöku Háskóla Íslands í UTmessunni, þar sem gestir gátu hitt vísindafólk 

og nemendur á stóru opnu sýningarsvæði í Hörpu, var ekki inni í myndinni. Lagst var í 

hugmyndavinnu við að finna þátttöku Háskóla Íslands heppilegt form og voru ýmsar 

hugmyndir settar á blað. Helst er þar að nefna bílabíó á bílastæði háskólans í Vatnsmýrinni þar 

sem gestir gætu horft á bíómynd sem tengdist vísindum og tækni og í kjölfarið myndu 

vísindafólk á því sviði opna á umræðu um þau vísindi sem fjallað væri um í hinni tilteknu 

mynd. Einnig var sú hugmynd rædd að hafa beint streymi frá hátíðarsal Háskóla Íslands í 

samstarfi við leikhópinn Improv Ísland, þar sem þemað væri vísindi og tækni og áhorfendur 

gætu haft áhrif á framgang sýningarinnar með kosningu í rauntíma í gegnum netið. 

Það sem þessar hugmyndir skorti var breið tenging við þau fjölbreyttu vísindi sem rannsökuð 

eru innan háskólasamfélagsins og hafa verið í fyrirrúmi á viðburðum Háskóla Íslands á borð 

við UTmessuna. Reynt var því að svara þeirri spurningu hvernig hægt væri að snúa hefðbundu 

formi á dagskrá HÍ á UTmessunni við. Úr varð að í staðinn fyrir að færa vísindin og tæknina 

til gesta UTmessunnar í Hörpu var ráðist í dagskrárgerð sem myndi bjóða gestum 

UTmessunnar að skyggnast á bakvið tjöldin, ef svo má segja, í Háskóla Íslands og sjá 

vísindafólk og nemendur í sínu eigin umhverfi, í kringum tæki sín og tól, inni í 

rannsóknarýmum háskólans sem alla jafna eru ekki fyrir augum almennings.  

4.2 SVÓT greining 

Í hugmyndavinnunni fyrir þátttöku Háskóla Íslands á UTmessunni 2021 var leitast við að 

greina og meta kosti og galla þessara ólíku nálgana á vísindamiðlunina. Annars vegar hið 

hefðbunda form miðlunar með viðburði í Hörpu og hins vegar hið stafræna form með 

dagskrárgerð fyrir áhorf á netinu.  

Miðlunarformin tvö voru því sett upp í hefðbunda SVÓT greiningu þar sem leitast var við að 

greina og meta styrkleika, veikleika, ógnanir og tækifæri hvorrar miðlunarleiðar fyrir sig. 

Miðlunarformin í þessum tveimur nálgunum eru mjög ólík og sést einna best á krosstengslum 

á styrkleikum og veikleikum hvorrar leiðar. Það sem er styrkleiki viðburðarins i í Hörpu getur 

flokkast sem veikleiki hjá stafrænum viðburði og öfugt. Eins eru tækifærin ólík eftir 

miðlunarleiðunum. Á meðan möguleiki er á aukinni útbreiðslu og aðgengi fólks að 

viðburðinum, með því að hafa hann á stafrænu formi þá dregur það um leið úr möguleikanum 

á eftirminnilegri upplifun gesta og beinu samtali við vísindafólkið á hinu hefðbundna 

miðlunarformi í Hörpu. 

 

Mynd 2: SVÓT greining fyrir þátttöku HÍ á UTmessu í Hörpu miðað við árið 2020. 

Mynd 3: SVÓT greining fyrir stafræna heimsókn í Háskóla Íslands  á UTmessu 2021. 

Að sama skapi gerir greiningin ráð fyrir að stafræni viðburðurinn muni lifa lengur með því að 

vera aðgengilegur til enduráhorfs á netinu, fyrir þá sem ekki sáu sér fært um að horfa á þeim 

degi sem viðburðinum var fyrst streymt eða fyrir þá sem hafa áhuga á að horfa aftur á 

viðburðinn eða einstaka viðtöl. Slíkt er ógerlegt með viðburðinn í Hörpu sem lifir einungis 

innan ákveðins tímaramma í dagskrá UTmessunnar það árið.  

4.3 Undirbúningur og skipulag 

Þegar ákvörðum um miðlunarform fyrir viðburðinn lág fyrir, var hafist handa við að undirbúa 

og skipuleggja dagskrárgerðina. Höfundur setti sig í samband við kynningarstjóra á öðrum 

fræðasviðum Háskóla Íslands, sem og sviðsstjóra markaðs- og samskiptasviðs Háskóla Íslands, 

og óskaði eftir ábendingum um áhugaverð verkefni og rannsóknir sem tengja mætti með einum 

eða öðrum hætti við tölvur- og upplýsingatækni. Höfundur setti sér markmið að innan 

dagskrárgerðarinnar myndi rúmast efni frá öllum fræðasviðum háskólans sem legði þannig 

áherslu á að notkun á tölvu- og upplýsingatækni hefði fjölbreyttar birtingamyndir og væri að 

finna á öllum rannsóknasviðum háskólans. 

Eftir að hafa fundið til verkefni á eigin fræðasviði og fengið fjölmargar ábendingar um 

áhugaverð verkefni á öðrum fræðasviðum háskólans hafði höfundur samband við alla 

tilgreinda aðila með tölvupósti, útskýrði fyrirkomulag viðburðarins og bauð þeim til þátttöku. 

Þar sem aðilarnir voru margir og samskipti við þá á misjöfnum stað, hélt höfundur yfirsýn um 

samskiptin með skrásetningu þeir í Excel og litakóðaði einstaka aðila eftir því hvar í ferlinu 

samskiptin við hvern og einn aðila voru stödd.  

Í samtali höfundar við sviðsstjóra markaðs- og samskiptasviðs kom fram sú hugmynd að óska 

eftir efnilegum nemendum í blaða- og fréttamennsku til að vera í framlínunni í sjálfri 

dagskránni. Höfundur setti sig í samband við Valgerði Önnu Jóhannsdóttur, umsjónarmanns 

meistaranáms í blaða- og fréttamennsku, kynnti fyrir henni hugmyndina og óskaði eftir 

ábendingum um efnilega nemendur. Eftir að hafa fengið jákvæð svör og ábendingar hafi 

höfundur samband við tvo nemendur, þau Frey Bjarnason og Ólöfu Rún Erlendsdóttir,  

meistaranema í blaða- og fréttamennsku og samþykktu þau að taka þátt í verkefninu. Freyr 

fékk það hlutverk að taka viðtöl við viðmælendur á hinu ýmsum stöðum á háskólasvæðinu á 

meðan Ólöf fékk það hlutverk að taka viðtöl í upptökustúdíói Háskóla Íslands í Setbergi ásamt 

því að kynna alla dagskrárliði. 

Höfundur útbjó handrit fyrir allar kynningar á dagskrárliðum og lagði drög að spurningum til 

viðmælenda en þó þannig að þær væru einungis til viðmiðunar um það sem gott væri að kæmi 

fram í viðtalinu. Bæði Freyr og Ólöf nýttu sér tíma til að spjalla við viðmælendur sína fyrir 

upptökurnar og punktuðu hjá sér áhugaverða spurningar sem þau vildu koma inn á í 

viðtölunum. 

Þegar upp var staðið voru dagskrárliðir útsendingarinnar 13 talsins. Sjö þeirra tilheyrðu 

rannsóknum og nemendaverkefnum á Verkfræði- og náttúruvísindasviði, tveir þeirra tilheyrðu 

Heilbrigðisvísindasviði og sitt hvor dagskrárliðurinn tilheyrði Hugvísindasviði og 

Menntavísindasviði. Auk þess voru tveir dagskrárliðir utan sviða, annar þeirra fjallaði um 

nýbygginguna Grósku í Vatnsmýrinni og hinn var heimsókn í Vísindasmiðju Háskóla Íslands 

sem reyndar var skipt upp í þrjú innslög sem sýnd voru á mismunandi stöðum í dagskránni. 

Félagsvísindasvið var eina svið HÍ sem ekki átti tengingu við dagskrárlið í útsendingunni og 

skýrist alfarið vegna tímaskorts í upptökum á efni fyrir dagskrána.  

4.4 Markaðsefni og kostnaður viðburðar 

Í vikunni á undan UTmessuni voru auglýsingar birtar sem meðal annars undirstrikuðu þá 

viðburði sem færu fram á laugardeginum 6. febrúar (Tæknidagur UTmessunnar). 

Auglýsingaborðar voru birtir á vefmiðlunum visir.is og mbl.is auk þess sem UTmessan var 

auglýst á samfélagsmiðlum á borð við Facebook. Einnig voru lesnar auglýsingar birtar á Rás 

1, Rás 2 og Bylgjunni auk umfjöllunar á Bylgjunni í formi viðtals við skipuleggjendur 

UTmessunnar. Þá birtust heilsíðu auglýsingar í Fréttablaðinu og Morgunblaðinu á 

laugardeginum. Kostnaður vegna þessara auglýsinga var greiddur af UTmessunni. 

 

Mynd 4:Auglýsing UTmessunar sem birt var á vefmiðlum í aðdraganda UTmessunar 2021 

 

Dæmi um lesna auglýsingu sem birt var laugardaginn 6. febrúar á Bylgjunni:  

 

„Tæknidagur UTmessunnar er í dag frá kl. 12-17 á netinu. Vegleg dagskrá á vegum Háskóla 

Íslands, Háskólans í Reykjavík, Tækniskólans og Menntaskólans á Ásbrú. Fjölbreyttir 

viðburðir – leikir – fjör og fræðsla fyrir alla aldurshópa Tengdu þig á tæknidaginn á  

utmessan.is UTmessan – Þar sem allt tengist – Hvar sem þú ert“ 

 

Viðburðurinn „Stafræn heimsókn í HÍ á UTmessu“ var birtur í viðburðardagatali Uglunnar, 

innri vef Háskóla Íslands sem og í viðburðardagatali á heimasíðu háskólans en þessi tvö dagatöl 

eru samtengt. Þar var meðal annars fjallað um UTmessuna í heild, ráðstafanir vegna Covid-19 

og hvað yrði á boðstólnum í hinum stafræna viðburði. Hlekkur á beint streymi var einnig birtur 

á viðburðasíðunni. Þá var stofnaður viðburður á samfélagsmiðlinum Facebook þar sem 

sameiginlegir gestgjafar voru Facebook síður Háskóla Íslands, Verkfræði- og 

náttúruvísindasviðs, Menntavísindasviðs, Félagsvísindasviðs, Vísindasmiðjunnar og 

UTmessunnar. Auk birtinga á vef og samfélagsmiðlum Háskóla Íslands, voru settar upp 

skjáauglýsingar á upplýsingaskjáum í byggingum Háskóla Íslands dagana fyrir viðburðinn. 

Beinn kostnaður vegna þátttöku Háskóla Íslands á UTmessu árið 2021 var 430.000 krónur. 

Inni í þeirri upphæð eru þóknanir til Freys, Ólafar og til Vísindasmiðjunnar, auk þess sem 

Verkfræði- og náttúruvísindasvið styrkir nemendafélög innan sviðsins til miðakaupa fyrir 

ráðstefnudag UTmessunnar. Óbeinn kostnaður viðburðarins er vinnuframlag höfundar sem 

sinnir starfi kynningarstjóra Verkfræði- og náttúruvísindasviðs og vinnuframlög, 

kvikmyndatökumanns og annara starfsmanna Háskóla Íslands sem komu að viðburðinum með 

einum eða öðrum hætti.  

4.5 Upptökur og vinnsla efnis 

Fyrir skipulag á upptökum útbjó höfundur tímatöflu í Excel. Fyrstu upptökur á efni fyrir 

dagskrána hófust að morgni mánudagsins 25. janúar 2021. Þá viku voru tekin upp sjö innslög 

með Frey Bjarnasyni. Vikuna þar á eftir voru kláraðar upptökur með Frey á þriðjudeginum 2. 

febrúar. Miðvikudaginn 3. febrúar fóru fram upptökur í upptökustúdíói Háskóla Íslands í 

Setbergi þar sem Ólöf Rún Erlendsdóttir kynnti öll innslög Freys auk þess sem fimm 

viðmælendur mættu til Ólafar í stúdíó og viðtöl voru tekin upp. Upptökum lauk á 

miðvikudeginum og við tók eftirvinnsla og klipping. 

Klippivinna fór framan af fram í Setbergi 4. og 5. febrúar. Unnið var í Adobe Premier Pro 2021 

klippiforritinu á Apple Mac Pro tölvu í eigu Háskóla Íslands. Í upphafi var öllum kynningum 

og innslögum raðað saman í rétta röð á tímalínu í forritinu. Upptekið efni í sumum innslögum 

var lengra en upphaflega hafði verið áætlað. Lagt var upp með frá byrjun að heildartímalengd 

útsendingarinnar væri ekki lengri en 120 mínútur og því voru sum innslögin stytt töluvert. 

Grafík með merki UTmessunnar og merki Háskóla Íslands var útbúið fyrir upphafskynninguna 

í útsendingu og sérstaklega var unnið með hreyfingu í merki Háskóla Íslands og sú grafík einnig 

notuð á milli innslaga í dagskránni. Bakgrunnstónlist sem notuð var í útsendingunni var fengin 

í gegnum áskrift Háskóla Íslands að hljóðgagnabanka á netinu.  

Höfundur sá að megninu til um að setja saman allar upptökur og grafík en naut þó mikillar 

leiðsagnar og aðstoðar frá Rafni Rafnssyni, kvikmyndagerðamanni Háskóla Íslands. Höfundur 

vann undir það síðasta við klippvinnu heiman frá og átti í samskiptum við Rafn í gegnum netið. 

Þegar myndbandið var fullklippt, tónlist og grafík hafði verið komið fyrir á rétta staði og loks 

búinn til skrá með myndbandu, var sú skrá send yfir netið til Rafns sem hlóð skránni upp á 

Vimeo-livesteam og gerði klárt fyrir útsendingu á netinu  

4.6 Útsending, áhorf og viðtökur 

Útsending hinnar stafrænu heimsóknar í HÍ á UTmessu var á dagskrá, laugardaginn 6. mars 

2021 og hófst klukkan 12:00. Sent var út frá aðgangi Háskóla Íslands á vimeo-livestream en 

einnig gegnum streymisviðmót á Facebooksíðu Háskólans. Útsending gekk vel fyrir sig og 

engin tæknileg vandamál komu upp á meðan myndbandið var sent út. Heildarútsendingin varði 

í tæpa tvo klukkutíma og lauk því á settum tíma, eða rétt fyrir 14.00. 

Opin spjallrás var aðgengileg áhorfendum bæði á Facebook og á Vimeo-livestream á meðan 

útsendingunni stóð. Þar gátu áhorfendur spjallað við hvern annan en einnig sent inn spurningar 

til höfundar sem vaktaði spjallið á báðum stöðum. Á meðan útsendingu stóð var upplýsingum 

um efni í hverju innslagi útsendingarinnar deilt inn á spjallrásirnar, meðal annars með hlekkjum 

yfir á heimasíðu HÍ og Vísindavefinn. Þeim upplýsingum var ætlað að veita áhugasömum 

áhorfendum ítarlegri vitneskju um það umfjöllunarefni sem fram kom í útsendingunni.  

Fylgst var með áhorfi á útsendinguna bæði á vefsvæði Háskóla Íslands á facebook og á Vimeo-

livestream. Áhorf var nokkuð stöðugt allan útsendingartímann á báðum vefsvæðum. Á 

Facebook voru að jafnaði á bilinu 20-25 einstakir áhorfendur á meðan fjöldi áhorfenda á vimeo-

livestream voru að jafnaði á bilinu 15-20 talsins. Uppsafnað áhorf að lokinni útsendingu voru 

rúmlega 1.400 áhorfendur samanlagt af báðum vefsvæðunum. Engar spurningar bárust í 

spjallglugga útsendingarinnar en virkni var hjá nokkrum áhorfendum sem líkuðu við 

útsendinguna á Facebook á meðan henni stóð.  

Þess má geta að innslög úr útsendingunni voru í framhaldinu notuð í öðrum stafrænum viðburði 

Háskóla Íslands „Vísindi á mannamáli“ sem var beint streymi frá Hátíðarsal Háskóla Íslands á 

stafræna Háskóladeginum þann 27. febrúar 2021. Þar voru innslög úr UTmessu dagskránni 

notuð á milli viðtala við vísindafólk Háskóla Íslands. 

4.7 Samanburður við hefðbundna þátttöku Háskóla Íslands í UTmessu. 

Hin stafræna heimsókn í Háskóla Íslands á UTmessu er margt ólík hinni hefðbundu þátttöku 

HÍ á UTmessu í Hörpu árin á undan. Fyrir það fyrsta eru það fjöldi gesta/áhorfenda sem er 

ólíkur uppsafnað áhorf á stafræna viðburðinn mældist um 1.400 manns samanborið við 8.000 

gesti UTmessunnar árið 2020 (UTmessan, 2020) og má gera ráð fyrir að stór partur gestanna 

hafi heimsótt sýningarsvæði Háskóla Íslands í Silfurbergi. 

Þá eru samskiptin við þátttakendur gjörólík í þessum tveimur miðlunarformum þar sem annars 

vegar er um að ræða beinar samræður í eigin persónu milli vísindamiðlarans og gestsins á 

viðburðinum í Hörpu á meðan gesturinn á hinum stafræna viðburði var fyrst og fremst 

áhorfandi sem fylgist með samræðum vísindamiðlarans og spyrils. Þar að auki býður 

viðburðurinn í Silfurbergi upp á miðlun úr öllum áttum sýningarsvæðisins samtímis sem veitir 

þátttakanda ákveðna heildarsýn af framboði afþreyingarinnar á meðan áhorfandi á stafræna 

viðburðinn þarf að bíða og sjá hvað kemur á eftir hverjum dagskrárlið fyrir sig. 

Að sama skapi er stafræni viðburðinn áfram aðgengilegur á netinu sem gerir áhorfendum færi 

á að horfa aftur á einstaka dagskrárliði útsendingarinnar eða hana í heild sinni. Þá er 

útsendingin aðgengilegri fyrir einstaklinga sem hafa aðgengi að nettengdri tölvu en hafa ekki 

tök á því að mæta á viðburð í raunheimum sökum búsetu eða annarra samfélagslegra eða 

persónulegra aðstæðna. Þessir ólíku þættir þessara tveggja miðlunarleiða geta að einhverju leyti 

skilað sér í ólíkri upplifun meðal þátttakenda. Þrátt fyrir að inntakið í fræðslunni sé það sama 

og áhugi sér fyrir hendi hjá þátttakendum geta beinu tengslin og áþreifanlegt (e. Hands ON) 

skemmtanagildið gert upplifunina eftirminnilegri og að viðkomandi eigi auðveldara með að 

kalla fram úr minninu þá þekkingu sem fluttist á milli aðila. 

Kostnaður við þessi tvö miðlunarverkefni eru einnig mjög ólíkur. Hér að ofan kom fram að 

kostnaður við þátttöku Háskóla Íslands á UTmessu 2021 nam 430.00 krónum. Kostnaður við 

þátttöku Háskóla Íslands á UTmessu árið 2020 var rúmlega 1,7 milljón. Stærsti einstaki 

kostnaðarliðurinn árið 2020 var leiga á tækjabúnaði, flatskjám og ljósum. Eða rúmlega 630.000 

krónur. Þá eru kostnaðarliðirnir einnig fleiri og má nefna, prentun á markaðsefni, útseld vinna 

tæknimanna í Hörpu, akstur með tæki og annan búnað til og frá Hörpu, og greiðslur fyrir 

framlag utanaðkomandi aðila í dagskrá Háskólans.  

5. Niðurstöður og samantekt 

Í þessu verkefni hefur verið farið lauslega yfir sögu vísindamiðlunar í gegnum aldirnar og 

hvernig vísindamiðlun er skilgreind í nútíma. Form vísindamiðlunar er fjölbreytt og tekur á sig 

ólíkar myndir rétt eins og sú fjölbreytni sem finnst í þeim þátttakendum sem leggja sig fram 

við að miðla vísindum til almennings. Vísindamiðlun til almennings hefur tekið gríðarlegum 

breytingum í gegnum tíðina, þó ekki sé farið lengra aftur í tímann en til ársins 1825 þegar 

Michael Faraday bauð fyrst upp á sérstaka Jólafyrirlestra, fyrir ungmenni, um vísindi. Eflaust 

kæmi það Faraday þægilega á óvart að Jólafyrirlestrarnir eru nú, vegna framþróunar í vísindum 

og tækni, aðgengilegir fyrir milljónir manna um heiminn og njóta enn gríðarlega vinsælda. 

Þá komum við að þætti tækninnar í vísindamiðlum en með tilkomu Internetsins og 

samfélagsmiðla hefur aðgengi að vísindunum hefur aukist  gríðarlega sem skapar tækifæri til 

að ná til stærri og fjölbreyttari hóps þátttakenda. Þetta á bæði við um innri og ytri 

vísindamiðlun, samkvæmt skilgreiningu Carstens Könneker og formlega og óformlega 

vísindamiðlun samkvæmt Burns, O‘Connor og Stocklmayer. Á þessum sama tíma hefur 

miðlunarformunum einnig fjölgað og mætti meðal annars nefna vísindablogg, hlaðvörp, 

youtube-rásir og facebook-síður tengdar vísindamiðlun. 

Í kjölfar Covid-19 hafa stjórnvöld hér á landi sem og annarsstaðar í heiminum beitt ýmsum 

aðgerðum til að reyna sporna við útbreiðslu smita í samfélaginu. Helstu aðgerðir stjórnvalda 

hafa verið fjöldatakmarkanir, fjarlægðatakmarkanir og ýmis starfsemi fyrirtækja bönnuð vegna 

hættu á smitum. Og það voru einmitt þessar fyrrnefndu aðgerðir sem höfðu mest áhrif á 

starfsemi vísindamiðlunar. Ekki varð þó öll vísindamiðlun fyrir beinum áhrifum vegna Covid-

19. Ef vísindamiðlunin var nú þegar á miðlunarformi á borð við sjónvarp, útvarp, blöð eða 

Internet, höfðu samkomutakmarkanir lítil áhrif. Vísindamiðlun sem reiddi sig á þátttakendur í 

raunheimum átti aftur á móti mjög erfitt uppdráttar í upphafi faraldursins og algeng fyrstu 

viðbrögð skipuleggjenda slíkra viðburða var að fresta þeim, finna þeim stað á öðru 

miðlunarformi eða hreinlega aflýsa þeim með öllu. Ástæður fyrir því að viðburðum var frekar 

aflýst gætu mögulega verið skortur á mannafli, kostnaður, tímaskortur, skortur á tæknilegri 

þekkingu og aðgengi að tækni eða forgangsröðum verkefna sem metin voru mikilvægari á 

óvissutímum sem þessum. 

Þeir skipuleggjendur sem nýttu sér þau úrræði að færa viðburði vísindamiðlunar yfir á stafrænt 

form tókust á við áskoranir við að skipuleggja, aðlaga og framkvæma viðburðinn að nýjum 

miðli og þrátt fyrir að markmiðið um að miðla þekkingu og fróðleik til almennings hafi verið 

það sama, þurftu ef til vill áherslurnar og nálgunin á miðlunina að vera ólík hinum hefðbundna 

viðburði.  

Þá er einnig mikilvægt að skipuleggjendur geri sér grein fyrir ólíkum kostum og göllum á 

miðlunarformunum tveimur. Ef horft er út frá sjónarhorni þátttakenda, enda markmið 

vísindamiðlunarinnar að auka vitund og skilning þeirra á vísindum, þá hefur hið hefðbundna 

miðlunarform, viðburður í raunheimum, þann kost umfram hin stafræna viðburð að hvetja til 

samræðna milli vísindamiðlarans og þátttakenda. Þetta á sérstaklega við ef hin stafræni 

viðburður hefur takmarkaða möguleika á gagnvirkum samskiptum t.d. ef stafræna formið er 

beint streymi eða upptaka. Viðburður í raunheimum býður einnig upp á að upplifun þátttakenda 

verði eftirminnilegri sérstaklega í ljósi þess að á slíkum viðburði er oftar en ekki eitthvað fyrir 

þátttakendur til að skoða, snerta, takast á við og leysa með bæði huga og líkama. Hið stafræna 

miðlunarform hefur þá kosti umfram hið hefðbundna form að geta náð til stærri markhóps og 

náð til þeirra sem voru ólíklegir til að gera sér ferð á staðinn á viðburð í raunheimum. Þá hefur 

stafræna formið möguleikann á lifa lengur með því að vera aðgengilegt á netinu og gefur 

þátttakendum kost á að horfa aftur á viðburðinn. Auk þess sem endurnýting á stafrænu efni í 

öðrum viðburðum er til staðar.  

Rétt eins og Covid-19 flýtti fyrir því að fólk tókst á við áskoranir varðandi fjarvinnu þá ýtti 

Covid-19 við skipuleggjendum viðburða vísindamiðlunar og knúði þá til að innleiða hin 

stafræna veruleika meira inn í sitt starf. Líklegt má telja að komandi misserum megi finna aukið 

framboð af vísindamiðlunar viðburðum sem bjóða almenningi til þátttöku með blandaðri 

nálgun, viðburði sem fer fram á netinu og í raunheimum eða, þar sem ákveðnir dagskrárliðir 

viðburðar fara fram í raunheimum og aðrir dagskrárliðir á netinu. Slík framtíð kallar ef til vill 

á aukna fræðslu um stafræna miðlun, sérstaklega innan vísindasamfélagsins, hvort sem það eru 

háskólar, rannsóknastofnanir, rannsóknasetur eða vísindasöfn og smiðjur.  

Það er ef til vill til marks um mikilvægi vísindamiðlunar, að á tímum heimsfaraldurs þar sem 

heimsbyggðin reiðir sig á vísindalegar rannsóknir til lækninga, að miðlun upplýsinga til fólks 

sé rétt, heiðarleg og byggð á vísindalegum grunni svo almenningur geti tekið upplýstar 

ákvarðanir og varið sig og sína nánustu sem best fyrir kórónuveirunni og áhrifum hennar á 

heilbrigði fólks. Því ætti að leita allra leiða við að miðla vísindum á sem fjölbreyttastan hátt til 

sem flestra í samfélaginu óháð aldri, menntun eða stöðu. Því „vísindin efla alla dáð“. 

